
	ӨШӨӨГӨӨ АВСАН НЬ

	 

	“БНМАУ-ЫН ГЭГЭЭРЛИЙН ЯАМНЫ ХЭВЛЭЛ” 1965 онд Улаанбаатар хотноо эрхлэн хэвлүүлсэн “ДИКАНЬКИЙН ОРЧИМ СУУРИНД ӨНГӨРҮҮЛСЭН ҮДЭШ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨШӨӨГӨӨ АВСАН НЬ

	I

	Ахмад Горобец хүүгээ гэрлэж Киевийн талд хөл шуугиан их байв. Ахмадынд олон гийчин иржээ. Хуучны улс сайн хоол идэх дуртай, уухдаа илүү дуртай, хөгжиж наргихдаа бүр ч илүү дуртай билээ. Запорож эр Микитка вангийн тайж нарыг Перешляйн талд долоон өдөр, долоон шөнө улаан дарсаар дайлж ууж цэнгэж агаад хээр морио унан шууд тэндээсээ хүрэлцэн иржээ. Ахмадын хуурай дүү Данило Бурульбаш залуу гэргий Катерина, нэг настай хүүгийнхээ хамт иржээ. Тэднийх Днеприйн цаана хоёр уулын завсар дахь сууринд байдаг билээ. Зочид Катерина хүүхний цав цагаан царай, герман хилэн шиг тас хар хөмсөг, цэмбэн хувцас, торгон цамц, мөнгөн өсгийтэй савхин гутлыг шохоорхон гайхаж насан өндөр эцэг охинтойгоо цуг ирээгүйд, бүр ч гайхжээ. Эцэг нь Днеприйн тэртээ ганц жил сууж хорин нэгэн жил сураггүй алга болоод охиныхоо хүнтэй сууж хүү төрүүлсэн хойно эргэж иржээ. Тэр өвгөн гайхалтай сонин зүйл их хөөрөх биз. Хүний нутагт төдий жил суусан хүн хөөрөх юмтай байлгүй яах вэ! Тэнд юм болгон өөр, хүмүүс ч өөр, христос сүм ч байхгүй... Гэвч тэр буцаж ирэхгүй байжээ. Амттай дарс, том тавагтай дугариг талх зочдод барина. Хөгжимчид мөн тавагтайг ёроолдон авч түр чимээ аниргүй болоод хуур хөгжмөө хажуудаа тавив. Энэ хооронд эрд гарсан эмс, охид гар хийцийн алчуураар нүүр амаа арчин урагш гарч ирэхэд харчуул ташаагаа тулж ийш тийшээ бардамхан ажиж угтан очиход бэлэн байжээ. Энэ үед өвгөн ахмад залуу эр эмийг адислахаар хоёр бурхан авчирчээ. Шударга өвгөн хамба ламтан Варфоломей уул бурхныг ахмадад хайрласан нь хэдийгээр алт мөнгөн чимэггүй боловч энэхүү бурхан байгаа айлын хүмүүст ямар ч чөтгөр шулам халддаггүй билээ. Ахмад бурхныг дээш өргөөд богино мөргөл унших гэж зэхтэл... газар сууж эрхэлж байсан хүүхдүүд айн хашхиралдаж улмаар улс амьтан үймэлдэн сандарч цөм эмээн дундаа зогсогч хасаг эрийг хуруугаараа заажээ.

	 

	[image:  :Users:tugs:Downloads:i_074-2.png]

	 

	Хэн гэгч болохыг мэдэх хүн байсангүй. Гэвч хасаг бүжиг сүрхий хийж айн сандарсан олныг инээлгэхэд ахмад бурхныхаа хөргийг дээш өргөвөл нөгөө эрийн царай агшин зуур төдийд хувирч хамар сунаж хажуу тийшээ муруйн хүрэн нүд ногоон болон эргэлдэж уруул хөхрөн эрүү дагжин шөвийн сунасан нь жад адил болж амнаас соёо цухуйн нуруу бөгтийн хасаг эр өвгөн болон хувирчээ. 

	«Хараач, хараач!» гэж хүмүүс бие биедээ наалдан шахалдаж, эхчүүл хүүхдийнхээ гарыг шүүрэн авч «Бөө дахиад гараад ирлээ!» гэж хашхирчээ. Ахмад сүр сүлдтэйгээр урагш алхан бурхнаа өргөн «Шулам чи тонил, чамд энд багтах газаргүй» гэвээс нөгөө муухай өвгөн чоно адил шүдээ хавиран гиншээд арилан оджээ. Тэнгэр муухайд тэнгис долгилох адилаар улс амьтан элдвийг ярилцаж шуугьжээ. Юм үзээгүй залуус «Бөө гэгч юү вэ?» гэнэ. Өндөр настнууд толгой сэгсрэн «Гай учирна!» гэлцэнэ. Ахмадын уудам хашаанд энд тэндгүй хэсэг бүлгээрээ бөөгнөрч бузар шулмын домгийг сонсохыг горилно. Хүн хүний ам зөрөх нь хэн ч үнэнээр өгүүлж чадахгүй бололтой. Гайтай балын дарс хувин хувингаар грек дарс хашаанд оруулж ирэхэд бүгдээр дахин хөгжилдөв. Хөгжмийн эгшиг нүргэлэн эмс охид, тод цамцтай хасаг эрчүүл бүжиглэж гарав. Ер, зуун настан ч баахан халчхаад дэмий өнгөрүүлээгүй багынхаа явдлыг дурсан бүжиглэв. Шөнө дөл болтол наргисан одоо бол ийм найр үгүй билээ. Зочид тарах болсонд цөөн хүн гэрийн зүг гэлдэрч олон хүн ахмадын хашаанд, орон дор, шалан дээр, морины дэргэд унтаж хасаг эрчүүл бүх Киевийг доргитол хурхирах ажээ.

	 


II

	Ертөнц дахиныг нам тайван гийгүүлсэн сар уулын цаанаас цухуйж цас адил цагаан дамаск хээтэй торгоор Днеприйн уулархаг эргийг хучиж эргийн сүүдэр нарсан ойд орж шингэх билээ.

	Днеприйн дунд хэрд царс модон завь хөвнө. Хошуу дээр нь хоёр хархүү хасаг хар малгайгаа духдуулан сэлүүрдэхэд усан давлагаа хэт цахиурын гал адил тал тал тийшээ үсчих ажээ.

	Хасаг эрс дуулдаггүй учир юү билээ? Католик шашны гэлэн Украинаар явж хасаг ардыг шашиндаа оруулан адисалж байна гэж ч үл ярилцана. Давст нуурт дээрэмчин сүрэг хоёр хоног тулалдсаныг ч үл ярилцана. Ноён Данило бодлогоширч хүрэн цамцны ханцуй уснаа унжиж хатан Катерина үрээ зөөлнөөр бүүвэйлж нүд салгалгүй ширтэн бүслээгүй гоё цэмбэн дээлд ус унаж хөх хумхын тоос мэт харагдаж ахуйд хоёр хархүү яахин дуулж эрэлхэг явдал хүүрнэх билээ. Днеприйн гол дундаас өндөр уулс, өргөн тал, ногоон ой харахад сонин! Уул гэхэд уул биш шиг нь хормой бэл үгүй бөгөөд дороо дээд талын адил шовх оргил, дээд доод талд ялгаагүй уужим тэнгэр харагдах ажгуу. Овоо толгод дээр ургасан ой ч ой биш шиг нь гэвэл ойн өвгийн сэгсгэр толгой дээр ургасан ус мэт харагдах агаад дор усанд сахлаа дүрж сахал дор, усан дээр уужим тэнгэр харагднам билээ. Тал ч атугай тал биш шиг нь тэнгэрийг бүсэлж тэг дундуур нь бүсэлж хоёр талаар нь сарыг зугаацуулсан ногоон тасам мэт билээ. Данило ноёнтон орчин тойрноо үл ажин гагцхүү залуу гэргийгээ ширтнэм. «Залуу гэргий амраг Катерина минь гунигт автах учир юу билээ?» 

	— Ноён Данило, би гунигт автаагүй! Бөөгийн тухай сонин яриа намайг баахан айлгав. Бөө аймшигтай төрсөн учир ямар ч хүүхэд багаасаа тоглох дургүй байсан гэлцэнэ. Хүн бүр дооглон тохуурхаж байгаа юм шиг санагддаг байжээ. Үдэш орой хэн нэгэнтэй уулзахад амаа ангайж шүдээ ярзайлгах мэт санагдан цаад хүн маргааш гэхэд амь үрэгдсэн байдаг гэлцэнэ. Энэ бүхнийг сонсож би айж гайхсан юм» гэж Катерина хэлээд алчуур авч өвөр дээрээ нойрсож байгаа хүүгийнхээ нүүрийг арчив. Алчуур дээр улаан утсаар алим, навчийг өөрөө хатгажээ. Ноён Данило ганц ч үг дуугаралгүй, тэртээ тэнд ойн цаанаас харагдах далан, далангийн цаана цухуйх хуучны шилтгээн ширтжээ. Гурван үрчлээ хөмсөгний дээр тодрон зүүн гараараа сүртэй сахлаа илбэв.

	— Бөө гэдэг муу зочноос аймшигтай биш ээ. Тэр ер яах гэж наашаа ирээ юм бол? Польшчууд Запорож орох бидний замыг хаахаар бэхлэлт барих гэнэ гэж би дуулсан. Яах вэ, энэ үнэн байг... Ямар нэгэн хар санаа агуулсан орогнох газар түүнд байдгийг мэдвэл чөтгөрийн тэр үүрийг би давтаж хаяна. Хөгшин бөөг хэрээ тонших юмгүй болтол шатаана. Гэхдээ түүнд алт, бусад хөрөнгө хогшил бий байх гэж бодох юм. Бөөгийн орогнодог газар энэ! Тэр ер алттай сан болбол... Бид одоо хэрээс модны хажуугаар өнгөрнө. Энэ бол бузар сүргийн өвгөд ялзарч орших хүүрийн газар! Тэд цөм улаан мөнгөний төлөө чөтгөр шуламд биеэ худалдахад бэлэн байсан гэлцэнэ. Хэрэв тэр алттай бол удаж саатах явдалгүй. Дайнд ч тэр болгон олз омогтой байдаггүй...

	— Чиний санааг мэдэж байна. Тэр амьтантай уулзахад ямар ч сайн зүйл гарахгүй. Гэтэл чи уушги зүрх чинь амаараа гарах дөхөж хилэнтэй гэгчээр хөмсгөө зангидан догшин ширүүн ширтэх юм!...

	— Авгай чи дуугүй бай! Эмстэй нэг их ойртоод байвал өөрөө эм болно гэдэг гэж Данило ууртайхан хэлээд нэгэн сэлүүрчинд хандан, — Тамхи асаагаач гэвэл нөгөө эр гаансныхаа галыг ноёныхоо гаансандаа юүлжээ.

	— Намайг бөөгөөр айлгах санаатай. Хасаг эр чөтгөрөөс ч, католик гэлэнгээс ч айдаггүй. Эмсийн үгийг дагавал өөдлөхгүй сэн. Тийм биз харчуулаа! Бидний эхнэр чинь гаанс, хурц сэлэм шүү дээ!

	Катерина нойрмог усыг тонгойн ширтэж дув дуугүй суух агаад салхи усыг долгиотуулан Днепр мөрөн шөнө цагийн чонын үс шиг мөнгөлөг ажээ. Завь эргэж ойрмог эргийг зорив. Эрэг дээр оршуулгын газар харагдаж ёрдгор хэрээс бөөгнөрчээ. Тэнд бүрэлгэнэ ч үл урган өвс ногоо ч үл ногоорон гагцхан дээр тэнгэрт сар мэлтийх бүлгээ. Ноён Данило сэлүүрчдэдээ «Хашхирах дууг сонсов уу? Хэн нэгэн этгээд тусламж эрнэм» гэжээ. «Хашхирахыг сонсном. Тэндээс л юм шиг байна» гэж харчуул хэлээд оршуулгын газрыг заав. Гэнэт чимээ анир тасрав. Завь эргэж уснаа түрж орсон эргийг тойрох гэтэл завьчид сэлүүрээ буулган нэгнийг гөлрөв. Ноён Данило ч гөлрөв. Хасаг эрчүүд айж бие нь хүйт даав. Хүүр дээрх хэрээс хөдөлж эцэж хатсан үхдэл аяархан өндийжээ. Бүслэхээ хүрсэн сахалтай, хуруунаасаа урт хумстай ажгуу. Тэр үхдэл гараа алгуурхан дээш өргөн нүүр ам таталдан мурийжээ. Ихэд шаналсан бололтой. «Бүгчим хэцүү байна!» гэж хүн биш зэрлэг дуугаар гаслав. Дуу нь хутга адил зүрх зүсэж үхдэл гэнэт газар дор орчхов. Өөр нэг хэрээс хөдлөн үс ноосондоо баригдсан, түрүүчийнхээс өндөр аймшигтай үхдэл гарч ирсэн нь өвдгөө давсан сахалтай, хумс хуруу нь ч улам урт ажээ. «Бүгчим хэцүү байна» гэж арай чанга хашхираад газар дор оров. Гуравдагч хэрээс мод хөдлөн өөр нэг үхдэл гарч ирэв. Гагцхүү чацархаг хэлхээ яс гарч ирсэн мэт боловч өлмийгөө хүрсэн сахалтай, газар шигдсэн хуруу хумстай ажээ. Сарыг барьж авах гэсэн мэт урт савраа дээш сарвайж шарласан ясыг хөрөөдөж байгаа юм шиг аймаар муухай «Бүгчим хэцүү байна!» гэж хашхиран орилжээ. 

	Катерины өвөр дээр нойрссон хүү сэрж хашхирчээ. Хатан ч хашхирчээ. Сэлүүрчид малгайгаа Днепрт алджээ. Ноён ч атугай дагжин чичирчээ. Ерөөсөө байгаагүй мэт цөм гэнэт алга болсон ч харчуул сэлүүрээ авч чадахгүй удтал суужээ. Данило ухилан буй хүүгээ айн бүүвэйлж байгаа залуу гэргийгээ энхрийлэн ширтэж зүрхэндээ наан духан дээр нь үнсжээ. «Бүү ай Катерина. Хар л даа, юу ч алга байна шүү дээ!» гэж, эргэн тойрон заагаад, 

	— Бөө бузар үүрэндээ хэнийг ч ойртуулахгүйг бодон хүмүүсийг сүрдүүлж байгаа нь энэ. Эмс охид л айна биз! Аль вэ, хүүгээ над өг! гэж өгүүлэн хүүгээ өргөн үнсэж, — Иван чи бөөгөөс айхгүй биз? Би хасаг эр айхгүй гэж ээждээ хэл! Бүү уйл л даа! Гэртээ ирлээ. Ээж чинь агшаасан будаа өгөөд өлгийдөн дуулах болно.

	 

	Бүүвэй бүүвэй бүүвэй

	Бүүвэй, хүү минь нойрс

	Алиа хөөрхөн зантай

	Ард хасагтаа хүндтэй

	Атаа тулаанд золтой

	Ачтай сайн хүү бол!

	 

	гэнэ.

	Катерина минь, танай аав бидэнтэй эв түнжинтэй байхыг боддоггүй бололтой. Ирэхдээ л баргар царайтай, догшин хэрцгий, ууртай юм шиг байлаа... Сэтгэлд нь хүрэхгүй бол ирэх хэрэг юу билээ. Хасгийн эрх чөлөөний төлөө уух дургүй! Хүүг маань тэвэрч бүүвэйлэх ч үгүй юм. Анхандаа би зүрх сэтгэлдээ байгаа болгоныг итгэн өгүүлэхийг бодсон ч тоохгүй болохоор нь үг хэл ч нийлсэнгүй. Түүний зүрх хасгийн зүрх биш ээ! Хасгийн зүрх уулзалдахдаа бие биеэ амдан цээж дотроосоо гарч ирэх гэж байгаа мэт болдог билээ! Хайрт харчуул аа, эрэг ойртов уу? Танууст шинэ малгай өгнө. Стецько чамд алталсан хилэн малгай өгнө. Би тэр малгайг нэгэн татар эрээс толгойтой нь цуг авсан юм. Зэр зэвсэг, хувцас хунар цөмийг би авч сүнсийг гагцхүү тавьж явуулсан билээ. Сэлүүрээ татагтун! За Иван, бид гэртээ ирлээ шүү дээ! Чи мөн уухилсаар байх гэж! Катерина, хүүгээ ав» гэжээ.

	Цөм буув. Уулын цаанаас сүрэл дээвэртэй байшин цухуйх нь ноён Данилын өвгийн байшин билээ. Цаана нь мөн уул байх ба тэндээс тал нутаг үргэлжлэх агаад зуун мод явсан ч ганц атугай хасаг эр үл дайралднам.

	 


III

	 

	Ноён Данилын суурин Днепр мөрнөө тулж очих нарийн хөндийд хоёр уулын хооронд орших билээ. 

	Жирийн хасгуудын суурины адил боловч нэгэн бяцхан шилтгээнд ноён гэргий, хөгшин зарц авгай, арван гавшгай эрийн хамт сууна. Хана туургыг дагуулан царс модон тавиур тавьжээ. Тэнд таваг, сав суулга зайгүй өржээ. Мөн бэлэглэсэн, дайнд олзолсон мөнгөн цом, алтан хундага байна. Доод талын хананд үнэтэй цайтай цахиур буу, сэлэм, жад тэргүүтнийг өлгөжээ. Эдгээрийг татар, турк, польшчуудаас аргагүй олзлон авсан учир зарим нь эвдэрхий. Ханын доод талд царс модоор цэвэрхэн хийсэн ханз байна. Ханзны дэргэд байх орны өмнө олсоор бугуйлдан таазнаас дүүжилсэн өлгий бий. Шалыг шавраар тэгшлэн засжээ. Ноён Данило гэргийтэйгээ ханзан дээр нойрсоно. Мөнөөхөн зассан орон дээр зарц авгай нойрсоно. Таазнаас дүүжилсэн өлгийд бяцхан хүү бүүвэйлүүлэн хэвтэнэ. Гавшгай эрчүүл шалан дээр нойрсох ёстой боловч эрүүл агаарт задгай газар нойрсохыг эрхэмлэнэ. Өдөн дэр, зөөлөн хөнжил хэрэггүй. Толгой дороо өвс хаячхаад зүлэг ногоо дээр дураараа унтана. Шөнө дунд сэрэн од түгсэн тэнгэрийг ширтэн хасгийн ясыг сэргээсэн жихүүн жаварт чичрэх хасаг эрд таатай, нойрон дундаа тийчлэн бувтнаж тамхи нэрэн дулаан дээлдээ улмаар шурганам билээ.

	Өчигдрийн найраас болж Данило оройхон сэрж босоод ханзныхаа булан дээр сууж арилжиж авсан шинэ турк сэлмээ ирлэн, Катерина торгон алчуур алтан утсаар оёж суув. Тэгтэл Катерины эцэг маш ширүүн хилэгнэсэн дүртэй, гартаа далайн тэртээх гаанс зуун орж ирээд охиныхоо зүг очиж яагаад оройтож ирэв гэх зэргээр шалгаажээ.

	— Хадам аа, энэ тухайд наадахаасаа асууснаас надаас асуу! Эм нь мэддэггүй, эр нь мэддэг юм. Манайхан ийм заншилтай, хилэгнэх явдалгүй! Буруу номтой бусад газар оронд ямар байдгийг мэдэх биш гэж сэлмээ ирлэсээр Данило өгүүлжээ.

	Хадмын догшин нүүр улайж нүд балмадаар гялалзав.

	— Охиныхоо толгойг эцэг нь мэддэг юм. Яах вэ тэгвэл чамаас асууя. Шөнө орой болтол хаагуур тэнүүчлээ вэ? гэж өвгөн үглэжээ.

	— Ингэвэл өөр хэрэг, хадам минь! Энэ тухайд гэвэл би эмийнхээ эрхэнд орох өнгөрсөн. Морь унаж чадна. Хурц сэлэм атгаж чадна. Өөр бага сага юм чадна. Хийж байгаагаа хэнд ч өчихгүй байж дөнгөнө.

	— Данило чиний хэрүүл гуйгаад байгааг мэдэж байна. Юмаа нуудаг хүний оюун ухаанд муу санаа агуулагдсан байдаг.

	— Дуртайгаараа л бод! Би ч бас өөрийн гэх бодолтой. Бурхны авралаар муу хэрэг үйлдэж явсангүй. Үнэн алдарт шашин, эх орноо л гэж явлаа. Үнэн алдарт шашинтан үхэх сэхэхийн даваан дээр байхад энд тэнд тэнүүчилж яваад дараа нь бусдын тарьсан тариаг зооглохоор дайран ирдэг зарим нэгтэй би адилгүй. Бурхны сүмд шагайдаггүй буруу номтонтой ч адилгүй. Тийм этгээдийг хатуухан байцааж хаагуур тэнүүчилснийг дуулбал зохих юм.

	— Хасаг эр ээ, би ч муухан бууддаг шүү...

	Ердөө л зуун алдын чанад байгаа этгээдийн зүрх алддаггүй. Цавчихдаа ч тааруухан. Цавчсан хүнээс будааны ялимгүй бага хэсэг л үлддэг юм даа.

	— Би бэлэн гэж Данило хэлээд яах гэж ирлэснээ мэдсэн юм шиг сэлмээ агаарт эргүүлэв.

	Катерина чанга хашхирч Данилын гараас шүүрэн авч зуураад:

	— Данило, тэнэг минь чи хэний өөдөөс гар сарвайж байгаагаа хар! Үс чинь цас шиг цал буурал байж тэнэг хархүү шиг ингэж уурлах ч гэж дээ! гэжээ.

	— Гэргий минь ийм юманд дургүйг чи мэднэ шүү дээ. Эм хүнийхээ ажлыг л хийж байвал барав.

	 

	[image:  :Users:tugs:Downloads:i_078.png]

	 

	Сэлэм аймшигтайгаар харшилдаж оч хумхын тоос шиг үсрэн хасаг эрчүүл дээр бууна. Катерина уйлан хайлж тусгай өрөөнд орон дээр ойчоод сэлэм харшилдахыг сонсохгүй гэж чихээ бөглөв. Гэвч хасаг эрчүүл дууг хааж чадахаар тийм ч аяархан цавчилдсангүй. Катерины зүрх хагарах дөхнө. Түг түг гэх чимээ бүх биед сонстоно. "Үгүй яасан ч тэвчиж болохгүй. Цагаан биеийн улаан цус олгойдож байж ч мэдэх юм. Хайрт хонгорын минь тэнхээ тасарч байж ч болох юм. Гэтэл би энд алхайн хэвтэх хэрэг үү?" гэж Катерина бодоод царай зэвийж арайхийн амьсгалан нөгөө өрөөнд оров.

	Хасаг эрчүүл хүч тэнцүүхэн боловч аймшигтайгаар тулалдаж байв. Катерины эцэг давшихад Данило ухарч, Данило давшихад Катерины догшин эцэг ухарч дахин хүч тэнцэнэ. Халз тулаан ид дундаа..! Сэлэм хангинан ир нь эмтрэн унахад "Бурхан минь өршөөлөө» гэж Катерина хэлснээ, хасгууд цахиур бууг авахыг харж дахин хашхирчээ. Цахиурыг засаж цэнэглэжээ. Данило ноёнтон буудсан нь оносонгүй. Эцэг шагайв.... Эцэг хөгшин, залуус адил мэргэн харахгүй боловч гар чичрэхгүй ажээ. Буу дуугарав. Ноён Данило гуйвав. Хасаг цамцны зүүн ханцуй улаан цус болов. "Үгүй би өөрийгөө ийм ч хямдхан худалдахгүй шүү! Зүүн гар бус, баруун гар илүү! Хананд турк гар буу өлгөөтэй бий. Энэ буу надаас урваж байсан удаагүй юм даг. Хуучин нөхөр минь ханан дээрээс бууж ирж тус бол!" гээд Данило гараа сарвайв.

	Катерина цөхрөн бачимдаж Данилын гараас шүүрэн авч хөлд унан:

	— Данило! Би ганц өөрийгөө бодон гуйсан бус эр нөхрөөсөө хойш амь зуудаг эхнэр журамт эхнэр бус. Би нэг л удаа үхнэ. Хүйтэн Днепр авс болно... Гэтэл чи хүүгээ хараач, Данило минь, хүүгээ бодооч! Хөөрхий үрийг хэн энхрийлэн хайрлах билээ? Хэн эрхлүүлэх билээ? Хэн хүлгийн дөрөөнд хүргэж үнэн шашин, эрх чөлөөний төлөө тулалдаж хасаг ёсоор ууж зугаалдаг болгох билээ? Хүү минь чи өнгөрчээ. Өнгөрвөл таарна! Аав чинь чамайг тоохгүй байна. Чамаас нүүрээ буруулж байна. Данило чамайг би одоо мэдлээ! Чи хүн биш, араатан юм!. Чи чонон зүрхтэй, хуурамч могойн санаатай юм. Чамд хумсын төдий ч өрөвдөх сэтгэл, чулуу шиг биед чинь хүний санаа бий гэж бодож байлаа. Би даанч хууртагджээ. Үүнд чи баярлах биз. Бузар араатан польшчууд хүүг чинь галд хаяж, хүү чинь гал мэсийн аюулд хашхиран уйлбал чиний яс авсан дотроо баярлаж бүжиглэх ажээ. Би чамайг мэдлээ! Чи авсан дотроос босож хүүгийнхээ дороос төөнөж байгаа галд малгайгаа шидэн дүрэлзүүлэхдээ баярлах биз! гэжээ.

	— Катерина боль, харж ханашгүй сайхан үр Иван чамайгаа үнсье! Чиний ширхэг хялгасыг ч хөдөлгөх хүн байх ёсгүй. Чи эх орондоо тэнцэхүйц эр болж хилэн малгай өмсөж хурц сэлэм атгаад хасгийн өмнө шуурга адил довтлон явах болно. Хадам эцэг, гараа өгөөч! Өнгөрсөн явдлыг мартъя. Буруу хэрэг хийсэндээ гэмшиж байна. Гараа өгөхгүй юү? гэж хилэгнэх, эвлэрэх ямар ч тэмдэг нүүртээ итгэлгүй нэг байрандаа зогсох Катерины эцэгт Данило хэлжээ.

	— Аав аа? Данилыг өршөө. Дахин таныг гомдоохгүй гэж Катерина хашхиран эцгээ тэврэн үнсжээ.

	— Охин чамайгаа бодож өршөөе! гэж аав нь үнсэж нүдээ жигтэйхэн гялалзуулан өчив. Үнсэх нь ч гайхалтай хачин харах нь ч нэг л эвгүй санагдаж Катерина баахан чичирчээ. Ноён Данило ямар ч буруугүй атлаа өршөөл гуйж хасаг эрийн шинжгүй муу юм хийлээ гэж бодоод Катерина шархтай гараа тавиад боож байгаа ширээг нь тохойлдов.

	IV

	 

	Өглөө болоход наргүй, тэнгэр бүрхэж тал нутаг өтгөн ой, өргөн Днепр мөрөнд шиврээ бороо зүсэрч байв. Катерина хатан сэрэхдээ тун ч уйтгартай, нүдээ хавдтал уйлсан сэтгэл тайвангүй байжээ.

	— Хайрт эр нөхөр минь, би муухай зүүд зүүдэллээ!

	— Энхрий Катерина ямар зүүд зүүдлэв.

	— Муухай зүүд зүүдэллээ. Яг л харж байгаа юм шиг, болж байгаа юм зүүд байх юм. Ахмадынд үзсэн нөгөө муухай амьтныг манай аав зүсээрээ мөн байна гэж зүүдлэв. Чамаас гуйхад, зүүдэнд бүү итгээрэй. Яасан балай юм зүүдэлдэг байна! Би аавын өмнө зогсоод айн чичирч хэлсэн үг бүрд нь цочин гаслах ажээ! Түүний ярьсныг чи сонссон сон бол...

	— Алт шиг Катерина минь, тэр юу гэж ярьж байх юм?

	— Ингэж ярих юм. Катерина чи намайг хар. Би сайхан эр, намайг муухай гэдэг нь худал шүү. Би чамд ёстой сайн эр нөхөр болно. Миний нүд хэрхэн гялалзахыг хараач! гээд намайг гал шиг төөнөсөн нүдээрээ цоргиход би цочин сэрчихлээ.

	— Үлгэрт үнэний хувь их бий. Уулын цаана тийм ч амар тайван биш байгааг чи мэдэж байгаа биз. Бараг л польшчууд дахин ирсэн байх. Намайг битгий нойрсож бай гэж Горобец хэл ирүүлжээ. Тэр дэмий санаа зовох юм. Тэртэй тэргүй би унтахгүй шүү дээ. Манай харчуул өнгөрөх шөнө арван хоёр бэхлэлт хийсэн.

	Бид тугалган алимаар дайлж, польш тайж нар ташуур дор бүжиглэх болно.

	— Энэ бүхнийг аав мэдэж байгаа юу?

	— Аав чинь миний хүзүү дээр сууж байна. Одоо болтол учрыг нь олж чадахгүй юм. Тэр харь оронд лав их нүгэл үйлдсэн биз. Бараг сар болж байхад ядахдаа ганц ч удаа сайн хасаг эрийн ёсоор наргидаггүй нь ямар учир байна. Балын дарс уухгүй юм. Катерина чи мэдэж байна уу, еврей нараас булааж авсан балын дарсыг уухгүй байна.

	— Харчуул аа, агуулахад гүйж ороод еврей балын дарс авчир гэж Данило хашхираад үргэлжлэн ярихдаа, — Хатуу архи ч уухгүй юм! Яасан их гай вэ? Аав чинь Христ бурхныг ч шүтдэггүй бололтой. Чи юу гэж санаж байна.

	— Ноён чиний ярьж байгааг бурхан л мэддэг байх даа.

	Данило хасаг залуугаас вааран аягатай дарс аваад, 

	— Гайхалтай юм даа! Католик шашинтан ч архинд үхтлээ дуртай. Гагцхүү түрэгүүд л уудаггүй. Стецько чи агуулахад их дарс уув уу?

	— Амтыг нь л үзлээ дээ, ноёнтон.

	— Нохойн гөлөг чи бүү худал хэл! Бал үзсэн батгана шиг л дайраа биз. Нүдийг чинь харахад лав тал хувин уусан байна. Хасгууд гэж эрэмгий ард түмэн шүү! Юм бүхнээ нөхөртөө өгөхөд бэлэн ч хөлчүүрүүлэх ундааныг өөрсдөө л хоосолно. Катерина минь, би чинь эртүүд л нэг согтсон байх аа. Тийм бил үү?

	— Тийм байх аа. Өнгөрөгч...

	— За за, бүү ай. Дахиад нэг аяга ч уухгүй.

	Орж ирэхээр бөгтийж байгаа хадам аавыгаа хараад, 

	— Турк гэлэн орж ирлээ гэж шивгэнэв.

	Эцэг малгайгаа авч эрдэнийн чулуун шигтгээтэй сэлэм зүүсэн бүсээ засаж:

	— Юу болж байгаа нь энэ билээ, охин минь. Нар дээр гарчхаад байхад хоолоо зэхээгүй байдаг чинь.

	— Аав аа, хоол бэлэн, одоохон авчиръя. Катерина модон хувин арчиж суугаа зарц авгайд хэлэхдээ, савтай бин авчир гэснээ, — За за би өөрөө авчиръя. Чи цаад харчуулаа дууд гэжээ.

	Цөм шалан дээр дугуйран суужээ. Ноён эцэг бурхны ширээ харан, зүүн гарт ноён Данило, баруун гарт Катерина, хөх шар цамцтай үнэнч арван залуу суужээ.

	Эцэг жаахан идсэнээ халбагаа тавьж, 

	— Бинд би дургүй. Амт шимтгүй юм гэжээ.

	Данило «чамд ч еврейн гурилтай шөл л таарна даа» гэж дотроо бодоод, 

	— Бин амтгүй гэв үү? Яагаад тэр билээ? Жанжин ч атугай цөөхөн идэхээр тийм сайхан бин манай Катерина хийдэг шүү. Энэ хоолыг тоохгүй байж болохгүй. Христос шашинтны зоог байхгүй юу. Бурхны шавь, бүх ариун санваартан зооглодог гэжээ.

	Эцэг ганц ч үг хэлсэнгүй, Данило ч дуугарсангүй.

	Байцаа, алимаар хачирласан гахайн шарсан мах өгөв.

	— Би гахайн маханд дургүй гэж Катерины аав хэлээд байцаа халбагадан авав.

	— Яагаад гахайн маханд дургүй билээ? Гагцхүү турк, еврей л иддэггүй шүү дээ гэж Данило хэлэв.

	Эцгийн царай улам ч догшров.

	Эцэг сүүтэй гурил төдийхнийг идээд өвөртөлж явдаг дашмагаасаа архины оронд хар ус авч уужээ.

	Данило хоол базаагаад сайн эрийн ёсоор унтаж орой хэрд сая сэрж, хасаг цэргүүдэд илгээх бичиг бичин Катерина орон дээр суугаад хүүгээ бүүвэйлжээ. Ноён Данило зүүн нүдээрээ бичиж байгаа зүйлээ харан баруун нүдээрээ гэгээвч ширтэн суужээ. Гэгээвчээр өндөр уулс, Днепр холын холд харагднам билээ. Днеприйн тэртээд ой хөхөрнө. Шөнийн тэнгэр цэлмэгхэн, гэвч Данило цэлмэг тэнгэрийг ч, хөхрөгч ойг ч сонирхсонгүй, хуучны шилтгээн харлан харагдах хошууг ширтжээ. Уул шилтгээний явцуухан гэгээвч гэрэлтэй юм шиг санагдана. Гэвч нам гүм байхыг бодоход санаа дагасан хэрэг ч бил үү. Гагцхүү гурван талаас цутгалан урсан нийлэх Днепр хүнгэнэн долгилно. Днепр самуун хөл дэгдээсэнгүй. Өндөр настны адилаар бухимдан хүнгэнэнэ. Эргэн тойрон цөм хувирч цөм нүдэнд хүйтэн. Днепр мөрөн эрэг хавийн уулс, ой, талтай чимээ аниргүйхэн муудалцаж энэ тухай гомдлоо Хар далайд мэдүүлнэ. Өргөн Днепр дундуур завь бараалан хөвснөө нөгөө шилтгээнд дахиад гэрэл гарчээ. Данило аяархан исгэрэхэд үнэн ч зарц эр орж ирэв.

	— Стецько түргэхэн шиг хурц сэлэм, винтов буу авч намайг дагаж яв!

	— Чи явах нь уу? гэж Катерина асуужээ.

	— Явъя даа, гэргий минь. Орон нутгаа эргэж шалгая юм юм ёс ёсоороо байна уу?

	— Би ганцаар үлдэхээс айж байна. Зүүд нэг л ёр удаад байна. Дахиад зүүдэлбэл яана. Зүүд ч юм уу, үнэн явдал ч юм уу, би сайн мэдэхгүй байна шүү.

	— Чамтай хөгшин авгай үлдэнэ, хашаа саравчинд хасаг эрчүүл нойрсож байгаа!

	— Авгай унтаж орхижээ, хасгуудад төдийлөн найдахгүй байна шүү. Данило минь, намайг өрөөнд хийж цоожлоод түлхүүр авч яв. Тэгвэл би нэг их айхгүй биз, хасгууд хаалганы дэргэд нойрсог.

	— Тэгье тэгье! гэж Данило хэлээд винтовынхоо тоос арчин тавиур дээр дарь асгажээ.

	Үнэнч зарц Стецько хасаг эрийн өвч зэр зэвсэг зүүж бэлэн зэлэн болжээ. Данило хурган малгай өмсөж гэгээвч хаан, хаалгаа түгжин цоожилж нойрсож байгаа хасгуудын дундуур чимээгүй өнгөрч уулыг зорьжээ. Тэнгэр бүр цэлмэж Днеприйн зүгээс сэргэг салхи үлээнэ. Хэрвээ тэртээ холоос цахлайн дуу сонсогдоогүй сэн бол юм бүхэн нойрссон мэт ажээ. Гэнэт өвс сэрчигнэв... Данило үнэнч зарцынхаа хамт бэхлэлтийг халхалсан бутны ард нуугдав. Хоёр гар буу, сэлэм зүүсэн улаан цамцтай хүн уул уруудан ирэв.

	— Хадам аав байна. Ийм орой хаашаа юунд яваа юм бол? Стецько, бүү эвшээгээд бай, хаашаа одохыг сайтар хар гэж Данило хадмыгаа танин өгүүлжээ.

	Улаан цамцат эрэг дээр бууж ирээд нөгөө хошууг зорив.

	— Тийшээ явдаг байжээ! Стецько, шулмын яг үүр лүү явж байна шүү дээ гэж ноён Данило хэлжээ.

	— Тийм байна, өөр хаашаа явах вэ. Өөр тийшээ явбал тэртээ эрэг дээр харагдана шүү дээ. Шилтгээний тэнд очоод л алга боллоо доо.

	— Байзнаарай, эндээс гарч мөр хөөе. Тэнд нэг нууцгай юм байх вий. Эцэг чинь муу хүн гэж Катерина чамд хэлдэг сэн шүү дээ. Үнэн алдарт шашинтай адилгүй юм хийдэг хүн.

	Ноён Данило, үнэнч зарц хоёр нөгөө эрэг дээр очиж бараа тасрав. Шилтгээнийг тойрон ургасан ширэнгэ ой тэр хоёрыг далдалжээ. Дээд гэгээвч аяархан гэрэлтэв. Хасаг эрчүүл дор зогсож хэрхэн орохыг эргэцүүлэн бодно. Хаалга үүд мэдэгдэхгүй хашаанд хаалга бий болов уу гэх боловч хэрхэн орох билээ? Гинж хангинаж нохой хуцах холоос сонстоно. "Юундаа ингэж удтал бодном бэ? гэж Данило гэгээвчийн тушаах өндөр царсыг харж хэлээд, 

	— Чи нааш ир! Би царсан дээр гарч гэгээвчээр харъя гэжээ. Дуу чимээ гаруузай гэж бүсээ тайлан сэлмээ авч тавиад мөчир гишүү барин авирсаар модон дээр гарав. 

	Гэгээвч гэрэлтэй хэвээр. Гэгээвчийн хажууханд гишүү дээр суун модноос барьж харваас лаагүй атлаа гэрэлтэй. Хана туурга дээр жигтэй сонин тэмдэг бий. Өлгөөтэй зэр зэвсэг турк, крымийнхэн, польш, христос шашинтан, Шведийн алдарт ард зон аль алин нь зүүдэггүй этгээд гайхалтай. Тааз доогуур том том сарьсан баавгай ийш тийш холхиж сүүдэр нь хана, хаалга тэргүүтэнд тусна. Хаалга дуу шуугүй нээгдэж улаан цамцат орж ирээд цагаан бүтээлэгтэй ширээ рүү шууд очив. Энэ бол хадам аав даруй мөн! Ноён Данило баахан доошилж модонд наалдав. Гэвч хадам аав гэгээвчээр хүн шагайх эсэхийг ажих сэхээгүй байжээ. Тэр маш уур унтуутай орж ширээний цагаан бүтээлгийг хуулан хаяваас тасалгаа тунгалаг хөх гэрэлтэй болжээ. Түрүүн байсан зэвхий ногоон гэрэл урсан шингэж хөх далайн дунд живэх мэт болсноо гантигийн судал адил зурвас тогтжээ. Хадам ширээн дээр ваар тавьж ямар нэгэн өвс хийж гарав. Ноён Данило ажиглан харвал улаан цамц үгүй болсон агаад оронд нь түрэгчүүдийн өмсдөг шалхгар өмд бий болжээ. Бүсэндээ гар буу зүүж, орос, польш үсгийн аль нь ч биш жигтэй үсгээр зайгүй эрээчсэн сонин малгай толгой дээр нь бий болжээ. Ажиглаваас нүүр царай ч өөр болж хамар нь уруулаа хүртэл унжиж ам нь чихээ хүртэл цуурч шүд нь амнаасаа цухуйн гарч соёо маягтай болоод ахмадын найран дээр орж ирдэг бөө зүсээрээ байжээ. 

	«Катерина чиний зүүд таажээ» гэж Данило бодов. Шулам ширээ тойрон алхалж хана туурганы тэмдэг дор дороо өөрчлөгдөн том том сарьсан баавгай дээш доошоо, хойш урагшаа түргэн түргэн ниснэ. Цэнхэр гэрэл бүдгэрсээр бүдгэрсээр унтрав. Өрөөнд ягаан гэрэлтэй болов. Нэг жигтэйхэн гэрэл зөөлөн дуу гаргаж өрөөний булан бүрээр гүйх мэт санагдсанаа гэнэт арилан одож тас харанхуй болжээ. Үдшийн нам гүм цагаар салхи хөвөлзөн наадаж толь мэт усан дундуур эргэх мөнгөлөг уд модыг ус руу улмаар шахахтай адил чимээ гарах нь гагцхүү сонстоно. Өргөө дотор сар гэрэлтэн одод аялж хөх тэнгэр тунарч шөнийн жихүүн агаар нүүр өөд үлээх мэт. Өргөөнд тэнгэр бус өөрийн нь байр харагдах шиг болж (Данило нойрсож байна уу даа гэж бодоод сахлаа тэмтэрчээ) хананд өлгөөтэй татар, турк сэлэм, хана туурганы тавиур, тавиур дээрх сав суулга, ширээн дээрх талх давс, хүүхдийн өлгий харагджээ... Гэвч хүний дүрийн оронд аймшигтай юм үзэгдэж орон дээрх... гэтэл өтгөн манан татаж дахин харанхуйлснаа жигтэй дуу гарч өргөө ягаан гэрлээр гийгүүлэгдэхэд шулам нөгөө малгайтайгаа зогсож байв. Дуу чимээ чангарч ягаан гэрэл улам тодорч үүл адил цагаан юм өрөөн дунд бий болсон нь үүл гэхэд үүл биш, бүсгүй хүн үү дээ гэхэд агаараар хийсэн юм уу даа гэлтэй. Хий зогсож юу ч тулаагүй атлаа газар хүрэхгүй агаад ягаан гэрэл хана туурга дээрх тэмдэг нэвт харагдана. Гэрэл нэвт тусах толгой хөдөлж цайвар цэлгэр нүд гялалзан тунгалаг хөх үүл шиг үс гэзэг мөр даган бууж үүрийн гэгээ агаар зүсэн тусах адил уруул ялимгүй ягаарч хөмсөг үл мэдэг харлах мэт болжээ.... Хүүе! Энэ чинь Катерина байна! Данилын бүх бие дөнгөлөгдөх мэт болж үг хэлэх гэсэн уруул хөдлөвч дуу гарсангүй. Шулам байрандаа хөдөлгөөнгүй зогсон, 

	— Чи хаана байв? гэж шулам асуувал цаадах нь чичрэн

	— Чи юу гэж дуудав? Би хэчнээн жаргалтай байв. Би төрж өсөөд арван таван жил болсон тэр газраа байлаа. Аяа, хэчнээн жаргалтай сайхан байв! Хүүхэд ахуйдаа тоглож асан нуга мэт цэнгэг ногоон хэвээрээ, талын цэцэг маань хэвээрээ, байшин, цэцэрлэг маань хэвээрээ. Хайрт эх минь намайгаа хэчнээн энхрийлдэг сэн билээ! Хайр сэтгэл харах нүдэнд хэчнээн арвин билээ. Ээж минь намайгаа эрхлүүлж үнсэн таалж хүрэн үсийг минь самнадаг сан!... Аав аа! гээд цэнхэр нүдээрээ шулмыг цоо ширтэн, чи яах гэж ээжийг минь хэрчин алсан билээ? гэж Катерина аяархан гиншинэ.

	Шулам хуруугаараа догшин гэгч занаад, 

	— Би чамайг энэ тухай ярь гэв үү? Хатан чинь хаана байна? гэхэд агаарын гоо хүүхэн чичирч

	— Хатан Катерина нойрсож байгаа. Би энэ завшаанаа баярлан нисэж ирлээ. Би ээжтэйгээ уулзаасай гэсэн юм. Би арван тав хүрчихжээ. Би шувуу шиг хөнгөн болжээ. Чи юу гэж намайг дуудав.

	— Өчигдрийн ярьсан болгоныг санаж байна уу? гэж шулмын аяархан хэлэх арайхийн сонстоно.

	— Санаж байна. Гэвч мартах гэж л хэлсэн юм. Хөөрхий Катерина сүнснийхээ мэдэж байгаагаас олон зүйл мэдэхгүй байгаа шүү дээ.

	«Энэ чинь Катерины сүнс ажээ» гэж ноён Данило бодовч хөдөлж чадсангүй.

	— Аав аа нүглээ наманчлаач! Чиний алсан хүн болгон чинь авснаасаа цухуйгаад байна шүү дээ!

	— Чи урьдынхаараа л зүтгэнэ үү! Би өөрийнхөөрөө явна. Санасан бодсоноо чамаар гүйцэтгүүлнэ. Катерина над сэтгэлтэй гэж шулам хилэгнэн өгүүлжээ.

	— Аяа, чи бол чөтгөр, миний эцэг биш! Чиний санаа бүтэхгүй! Чи бузар аргаар бусдын амин сүнсийг дуудаж тамлах мэдэлтэй болсон ч гагцхүү бурхны сургаалыг Катерина дагана. Би түүний биед байсан цагт Катерина бурхны эсрэг хэрэг үйлдэж тэвчихгүй. Аав аа, аймшигт шүүх ойртжээ. Чи миний эцэг биш байсан ч үнэнч хайрт нөхрөөс минь салгаж чадахгүй. Хэрвээ миний нөхөр үнэнч биш байсан ч би нөхөртөө сэтгэлээ хувиргахгүй. Тангараг тэрсэлсэн шударга бус этгээдийг тэнгэр бурхан таалахгүй гэж Катерины сүнс гаслан гиншинэ.

	Ингээд тэр Данилын цаана нь суугаа гэгээвчийг харж хөдөлгөөнгүй болов...

	— Чи юу харав? Тэнд хэн байна? гэж шулам хашхирахад агаарын Катерина чичрэв.

	Ноён Данило хэдийн буугаад үнэнч Стецькогийнхоо хамт ууландаа буцжээ. «Аюултай юм. Аймаар юм!» гэж шивгэнэн хасаг, зүрх эмээн удалгүй хашаандаа орж тамхиа баагиулж манаа манан суугаа нэгээс бусад унтсан хасгуудын дундуур өнгөрчээ. Тэнгэрт од түгсэн хэвээр.

	 


V

	— Намайг сэрээдэг чинь яасан сайн билээ! гэж Катерина хэлээд нүдээ цамцныхаа ханцуйгаар арчин урдаа зогсож байгаа эр нөхрөө хөлөөс толгой хүртэл ажаад, — Яасан аймаар зүүд зүүдлэв! Арай ядан амьсгалнам!... Ёх үхэж байгаа мэт санагдав...! гэжээ.

	— Ямар зүүд бол, ийм зүүд биш биз? гэж Данило хэлээд үзэж харсан бүхнээ эхнэртээ ярьжээ.

	Катерина гайхаж:

	— Эр нөхөр минь яаж үзэв? Чиний ярьсанд мэдэхгүй зүйл олон байна. Ээжийг аав алсан, олон хүн алагдсан гэх мэтийг би зүүдлээгүй. Данило чи буруу ярьж байна. Аяа, манай эцэг яасан аюултай эцэг вэ?

	— Чи олон зүйл мэдээгүйд гайхах явдал үгүй. Сүнснийхээ мэдэж байгаа зүйлийн аравны нэг хувийг ч чи мэдэхгүй. Эцэг чинь христосыг эсэргүүцэгч гэдгийг мэдэх үү? Өнгөрөгч жил би польшчуудын хамт (энэ урвагчдын гарыг би тэр үед залж байжээ) крымчүүдийг дайлахаар болоход Братын хийдийн гэлэн, ариун санваартан хэлэхдээ, христосыг эсэргүүцэгч хүн бүрийн сүнсийг дуудаж чаддаг гэсэн юм. Хүн нойрсож ахуйд сүнс зугаалж бурхдын хамт тэнгэрийн ертөнцийн хавьд явдаг гэнэ. Би анх харахаасаа танай эцгийн нүүр царайг таньж чадаагүй юм. Чамайг ийм эцэгтэйг мэдсэн бол гэрлэхгүй байжээ. Би биеэ барьж христосын эсэргүүцэгч удмынхантай ураг болж нүгэл хураахгүй сэн.

	Катерина нүүрээ даран цурхиран уйлж:

	— Данило! Чамд би буруут гэж үү? Хайрт эр чамаасаа уйдлаа гэж үү? Ямар хэрэг хийсэндээ чамайгаа хилэгнүүлэх билээ? Чамдаа муу юм хийгээ бил үү? Эрчүүлийн найраас хөлчүүхэн ирэхэд чинь эвгүй үг хэлсэн бил үү? Чамдаа би хар нүдэт хүү төрүүлж өгсөн биш үү?... гэж өчжээ.

	— Катерина, уйлан хайлах хэрэггүй, чамайгаа би мэдэж байна, хэрхэвч хаяхгүй. Нүгэл хилэнц цөм эцэгт чинь оногдоно.

	— Түүнийг бүү миний эцэг гэж нэрлэ. Бурхан гэрчлэг, би эцгээсээ няцав! Тэр бол христосыг эсэргүүцэн бурхан тэнгэрээс урван тэрслэгч! Тэр үхвэл үхэг. Усанд живбэл аврахаар гараа сунгахгүй. Хорт өвсөнд хатвал ундаалах ус өгөхгүй. Чи миний эцэг билээ!

	 


VI

	Ноён Данилын байшингийн хамгийн доод хонгилд гурван давхар цоожтой хаалганы цаана төмөр гинжээр дөнгөлүүлсэн бөө сууна. Днеприйн тэр бузар ордон шатаж цус шиг улаан утаа эртний хэрмийг тойрон олгойдон долгилно. Бөөлж, бурхан тэнгэрт харш хэрэг үйлдсэний учир бөө энд суусангүй. Энэ тухайд гэвэл тэнгэр бурхан залхаажээ. Нууцгайгаар урван тэрсэлж, украйны ард түмнийг католик шашинтанд худалдан христос сүм хийд шатаах, үнэн алдарт шашинд оросын дайснуудтай хуйвалдаан хийсэн учир тэр энд сууж байна. Бөөгийн царай барайж толгойд нь түнэр хар бодол шүглэжээ. Тэр ганц өдрийн настай, маргааш энэ хорвоогоос салан одно. Маргааш түүнийг цаазаар авна. Тийм ч хөнгөн залхаалт түүнийг хүлээгээгүй нь амьдаар чанах буюу хилэнцэт арьсыг хуулах залхаалт биш билээ. Бөө царай барайн толгой гудайжээ. Үхэхийнхээ өмнө нүгэл хилэнцээ наманчилж байгаа ч байж мэдэх юм. Гэвч бурхан тэнгэр нигүүлсэх аргагүй их нүгэл хийжээ. Тэр дээр төмөр тороор торлосон бяцхан гэгээвч бий. Бөө гав гинжээ хангинуулан охиноо явах болов уу гэж гэгээвч өөд цоройно. Охин тагтаа шиг номхон, зөөлөн сэтгэлтэй болохоор эцгээ өрөвддөг ч болов уу... Гэвч хүн амьтан алга. Доогуур зам байвч яваа хүн алга. Тэртээ дор Днепр зугаалагч хэнийг үл тооно. Днепр долгилох нэг хэвийн чимээ хоригдолд уйтгартай. 

	Замаар нэг хүн гарч ирсэн нь хасаг эр ажээ. Хоригдол гүн санаа алдав. Дахиад хүн амьтан алга. Нэг хүн буун ирж явна... Ногоон цамц дэрвэнэ. Алтан малгай гялалзана... Энэ охин мөн! Бөө гэгээвчинд улам ч наалдав. Бүр ойртоод ирлээ... «Катерина! Охин минь ээ! Өршөөж хайрла!..» Тэр дүлий юм шиг сонсох ч дургүй гянданг харах ч үгүй өнгөрч алга болов. Ертөнц дахинд хов хоосон. Днепр уйтгартай шуугина. Сэтгэлд гуниг төрнө. Бөө энэ гунигийг мэдэж байгаа болов уу? Өдөр шувтрах дөхжээ. Нар шингэж өдөр ч дуусав. Үдэш болж, цэнгэг таатай. Үхэр тэртээд мөөрнө. Дуу шуу болох нь ард зон ажлаасаа бууж хөгжилдөж байгаа ажээ. Днеприйн усанд завь мөлхөнө. Хоригдол хүнийг хэн ч эс тооно. Тэнгэрт мөнгөн хадуур гарч ирэв. Нөгөө талаас замаар нэг хүн ирж явна. Харанхуйд танихад бэрхтэй. Катерина буцаж яваа нь энэ.

	— Охин минь! Христосын сургаснаар махчин бэлтрэг ч эхийгээ урах ёсгүй сэн, охин минь, гэм буруут аавыгаа ядаж ганц ч атугай хараач! 

	Охин үг дуугүй одно. 

	— Ядаж түмэн зовлонт эхээ бодооч!

	Охин зогсов.

	— Наашаа ирж миний сүүлчийн үгийг сонсооч!

	— Бурхан тэнгэрт тэрслэгч чи намайг юунд дуудаа вэ? Намайг битгий охиноо гэж нэрлэ. Бидэнд ургийн холбоо огт үгүй. Түмэн зовлонт эхийн төлөө чи юү хүсэх гээ вэ?

	— Катерина! Миний үхэх цаг ойртжээ. Чиний эр нөхөр намайг гүүний сүүлд уяж тал дундуур тасар татуулахыг би мэднэ. Түүнээс ч аймшигтай цээрлүүлж мэднэ.

	— Хорвоод чиний үйлдсэн нүгэлд тэнцэх залхаалт бий гэж үү? Залхаалтаа хүлээж суу! Чиний төлөө гуйх хүн алга.

	— Катерина! Би цаазаас айхгүй. Нөгөө ертөнцөд тарчлахаас айна... Катерина чи нүгэл хилэнцгүй, чиний сүнс тэнгэр бурхны орон диваажинд очно. Бурхан тэнгэрт тэрсэлсэн эцгийн чинь сүнс мөнхийн галд шатна. Тэр галд дусал шүүдэр ч дусаах амьтангүй, салхи шамарга ч унтрааж чадахгүй тул хэзээ ч унтрахгүй, улам л хүчтэй шатна.

	— Энэ цаазыг нимгэрүүлж би мэдэхгүй гээд Катерина эргэв.

	— Катерина! Ганц үг хэлье. Чи миний сүнсийг аварч чадна. Бурхан хэчнээн нигүүлсэнгүй болохыг чи мэдэх болоогүй. Хамба Апостол хэчнээн хилэнц үйлдсэн боловч нүглээ наманчлаад санваартан болсныг сонссон уу?

	— Чиний сүнсийг яаж аврах юм? Ядуу бүсгүй би ийм юм бодох гэж үү!

	— Хэрэв би эндээс гарвал бүхнийг орхино. Агуйд очиж даяанчийн ширүүн үст дээл өмсөөд өдөр шөнөгүй мөргөл үйлдэх болно. Хориотой хоол байтугай, загас ч идэхгүй! Унтахдаа хувцсаа ч тайлахгүй! Цаг ямагт мөргөл үйлдэнэ. Тэргүүн бурхан нигүүлсэж нүгэл хилэнцийн зууны нэг хувийг ч хөнгөлөөгүй байсан цагт толгойгоороо газар шааж, эсхүл хэрэм цайзад хоол ч үгүй, унд ч үгүй сууж үхнэ. Эд агуурсаа хуврагуудад тарааж дөчин өдөр, дөчин шөнө буян үйлдүүлнэ.

	Катерина баахан бодов.

	— Хаалгыг нь нээсэн ч гинжийг чинь суллаж чадахгүй шүү дээ.

	— Би гинжнээс айхгүй. Чи миний гар хөлийг дөнгөтэй гэв үү? Би тэдний нүдийг манангаар бүрхүүлж гарынхаа оронд хуурай мод сарвайсан юм. — Хар л даа, гав гинж үгүй байгаа биз! гэж гол дунд очиж зогсов. — Би энэ хэрмээс айхгүй туулаад гармаар байна. Танай эр нөхөр чухам ямар хэрэм болохыг ч мэдэхгүй. Үүнийг санваартан лам барьсан учир ямар ч далдын хүчээр гарч болдоггүй, гагцхүү санваартны түлхүүрээр гаргадаг юм. Бузар хилэнцэт би эндээс гараад өөртөө ийм хэрэм барина.

	— За яах вэ чамайг би гаргая. Гэхдээ чи хуурахгүй биз? Нүгэл хилэнцээ наманчлахын оронд ад чөтгөртэй нийлэхгүй биз? гэж Катерина хаалганы дэргэд очиж асуув.

	— Яалаа гэж. Катерина минь, би хэдийнхэн амьд явах билээ. Цаазлуулахгүй ч гэсэн хэдийнхэн удах вэ? Насан турш биеэ тамлана гэж чи арай миний тухайд бодоогүй биз?

	Цоож хангинаж хаалга нээгдэв.

	— Баяртай! Үр чамайгаа бурхан тэнгэр нигүүлсэн хайрлаг! гэж бөө хэлээд үнсэв.

	— Над битгий хүр! Бузар нүгэлтэн бушуу тонил гэж Катерина хэлэхэд тэр арилан одсон байжээ.

	Катерина айн гяндангийн ханыг харж:

	— Би түүнийг гаргачихлаа. Эр нөхөртөө юу хэлдэг билээ. Би өнгөрчээ! Намайг амьдаар булшлах биз! гэж хэлээд цурхиран ухилж хоригдлын сууж байсан модны тайрдас дээр унах дөхжээ. Би хүний сүнс аварлаа. Тэнгэр таалах үйлс бүтээв. Гэвч эр нөхөр... Би эр нөхрөө анх удаа хуурлаа. Аяа, яасан аймшигтай вэ? Би яаж нөхөртөө худал ярих билээ. Хүн ирж байна! Нөхөр минь мөн! гэж хашхираад ухаан алдан газар унав.


VII

	Би байна, төрсөн охин минь! Хонгор хүү минь, би байна, гэх дуун сонсож Катерина сэргэхэд өмнө нь зарц авгай зогсож байв. Авгай тонгойгоод амандаа нэг юм шивгэнэж туранхай гараа сунган хүйтэн ус цацаж байв.

	Катерина өндийж ийш тийш хараад!

	— Би хаана байна? Өмнүүр Днепр шуугьж, араар уулс... Эмээ чи намайг хаана авчраа вэ?

	— Би чамайг авчирсангүй, гаргаж авлаа. Бүгчим хонгилоос гар дээрээ өргөж гаргалаа. Чамайг ноён Данило яах бол гэж бодоод цоожиллоо.

	— Түлхүүр хаана байна. Би олохгүй байна гэж Катерина хэлээд бүсээ тэмтрэв.

	— Эр нөхөр чинь шулмыг үзэхээр түлхүүр авсан.

	— Үзэхээр? Би өнгөрчээ гэж Катерина хашхирав.

	— Хүү минь, бурхан биднийг өршөөг! Чи дуугүй байж үз! Хэн ч мэдээгүй шүү.

	— Бузар шулам оргожээ. Түүний оргосныг Катерина чи дуулсан уу? гэж ноён Данило гэргийдээ ойртон хэлэв.

	Нүднээс нь гал бадарч ташаандаа зүүсэн сэлэм нь хангинаж байв. Гэргий нь сүнс зайлтал айжээ.

	— Хайрт нөхөр минь, хүн гаргасан биш үү?

	— Чиний хэлдэг зөв. Гаргах нь гаргажээ. Гаргахдаа чөтгөр гаргасан байна. Бурхан заяахдаа, хасгийн савраас чөтгөр айдаггүй заяажээ. Энэ тухайд миний хасгуудын нэг нь ч болов санаархаж бодож байсан бол би яаж цээрлүүлэхээ ч мэдэхгүй нь!

	— Хэрэв би бол?.. гэж Катерина өөрийн эрхгүй хэлээд айн зогсов.

	— Хэрэв чи ийм юм санавал эхнэр минь биш болно. Тэгвэл чамайг уутанд хийж оёод Днеприйн гол дунд хаяна!..

	Катерина ухаан алдаж толгойтой үс нь салж унах шиг болов.

VIII

	 

	Польшчууд хилийн замын гуанзанд цугларч хоёр хоног наргижээ. Тэд тун олуул. Нэг газар уулзалдсан бололтой. Зарим нь цахиур буутай. Шпор хангинаж сэлэм гялалзана. Ноёд согтууран бардамнаж хийгээгүй юмаа гайхуулан ярьж үнэн алдарт шашныг доромжлон украйны ард түмнийг боолоо гэж нэрлэн сахал үсээ сүржин нь аргагүй имэрч шанаагаа тулж ханзан дээр алхайн хэвтэцгээнэ. Гэлэн лам тэдэнтэйгээ мөн цуг. Гэлэн нь бусдынхаа өрөөсөн дугуй, христос ламтай адилшаах зүйлгүй. Ууж наргиж балай хэлээрээ жигтэй үгс ярилцана. Зарц нар нь дутах юмгүй, уранхай цамцныхаа ханцуйг шамлаад хөзөрдөж гарна. Хөзөр тоглохдоо бие биеийнхээ хамар луу хөзрөөр дэлсэнэ. Тэд бусдын эхнэрүүд авч гарчээ. Үймээн шуугиан, зодоон нүдээн!... Ноёд улайран танхайрч еврей эрийг сахалдан авч бузар духан дээр нь хэрээс зурж авгай нарыг хий буудаж балай ламтай Краковях бүжиг бүжиглэнэ. Оросын нутаг дээр татаарууд ч ингэж аашлаагүй билээ. Нүгэл үйлдсэн учир бурхан ийнхүү цээрлүүлж байгаа буй заа! Яриан дунд Днеприйн тэртээх Данило ноёны суурин, гоо сайхан гэргийн тухай үг цухалзана... Энэ бүлэг этгээд буянт үйлс бүтээхээр цуглаагүй нь мэдээж хэрэг.

	 


IX

	Ноён Данило өрөөндөө ширээ тохойлдон сууж бодлогоширчээ. Хатан Катерина орон дээр суугаад дуу аялна.

	— Би нэг л уйтгартай байх чинь! Толгой ч өвдөөд, зүрх ч өвдөөд. Нэг л хэцүүхэн байна. Үхэл ойртсон бололтой.

	«Харж ханашгүй хайрт нөхөр минь! Намайг дэрлэж хажуул! Чи минь юу гэж ингэж муухай зүйл бодном билээ» гэж Катерина бодсоноо хэлж чадсангүй буруу хэрэг хийсэндээ болоод нөхрийн энэрлийг хүртэхэд зовуурьтай байжээ.

	— Эхнэр минь сонс. Намайг үгүй болоход хүүгээ битгий орхиорой. Хүүгээ орхивол чи энэ насандаа ч, хойд насандаа ч сайныг үзэхгүй шүү. Хүйтэн цэвдэг газар яс маань ялзрахад ч зовлонтой, чиний сэтгэлд улам ч зовлонтой болно шүү.

	— Эр нөхөр минь юу ярина вэ? Ядуу эм биднийг чи тохуурхдаг сан биш үү? Одоо өөрөө яг л эм хүн шиг ярьж байна шүү дээ. Чи урт наслах ёстой.

	— Үгүй дээ, Катерина, сэтгэл минь удахгүй ирэх үхлийг зөгнөж байна. Цөвүүн цаг ирж байна. Сайн сайхан жилүүдийг сананам! Одоо лав эргэж ирэхгүй биз! Манай цэргийн нэр төр, яруу алдар болсон Конашевич амьд сэрүүн агсан цаг! Хасгийн цэргийн хороод нүдэнд үзэгдэх шиг! Катерина, энэ бол алтан үе байсан юм. Насан өндөр жанжин хөлөг морио унаад гарт нь ташуур гялалзан торгон цэрэг хүрээлж хоёр талаар нь Запорожийнхны улаан тэнгис шиг жагсаал хөвөрч байжээ. Жанжны үг хэлэхэд цөм шаасан гадас шиг зогсоно. Хуучин тулаан, ажил үйлсийг ярихад өвгөд уйлжээ. Бид тэр үед туркчүүдтэй хэрхэн үзэлцсэнийг Катерина чи мэдсэн сэн бол! Миний толгойд одоо болтол сорви бий. Дөрвөн сум дөрвөн газраар минь шархтуулсан юм. Нэг ч шарх өнөө болтол бүрэн аниагүй билээ. Тэгэхэд бид хэчнээн их алт оллоо! Хасаг эрчүүд эрдэнийн чулууг малгай малгайгаар авлаа. Ямар хөлөг морьд тууж ирсэн гэж санана! Одоо ч тэгж тулалдах минь өнгөрчээ. Хөгшрөөгүй бие ч чийрэг юм шиг санагдах мөртөө хасгийн мэс гараас мултарч хийсэн ч юмгүй юу ч гэж аж төрж суугаагаа ойлгохгүй юм даа. Украинд дэг журам алга. Хурандаа ахмад өөр хоорондоо ноход шиг уралцаж байна. Нэг толгой алга. Польшийн язгууртнууд польшийн заншлыг нэвтрүүлж буруу номтон болгон сүнс худалдан авч зальхай явдалд сургаж байна. Еврей нар хөөрхий ард түмнийг маань мөлжиж байна. Аяа алтан сайхан үе минь. Миний нас хааш одов? Залуу чи хонгилд орж ваартай дарс авчир! Хуучны хувь зохиол, өнгөрсөн үеийнхээ төлөө ууя!

	— Зочдыг хэрхэн угтах вэ? ноёнтон! Нугын тэндээс польшчууд ирж явна! гэж байшинд орж ирсэн Стецько өгүүлжээ.

	Данило босонгоо:

	— Тэдний ирж байгаа учрыг мэдэж байна. Үнэнч зарц нар минь морио эмээллэ! Хувцас хунараа базааж сэлмээ атга! Тугалган боовоо мартуузай. Зочдыг нэр төртэй угтах ёстой! гэжээ.

	Хасгууд мориндоо мордож цахиур буугаа цэнэглэж амжаагүй байтал польшчууд намар цаг модноос унах навч адил уулыг бүрхжээ.

	Данило польш цэргийн түрүүнд морин дээр ихэмсэг дүртэй хөндөлсөх алт мөнгө гялалзуулсан ноёдыг хараад:

	— За хөөрхий уулзах улс ч байна. Та нар дахин нэг ханатлаа зугаал даа! Хасгийн сэтгэл сүүлчийн удаа онгод орогтун! Харчуул аа, зугаалъя, бидний баяр иржээ! гэв.

	Тэгээд ууланд наадам эхлэв. Сэлэм зугаалж сум нисэж морьд унгалдан янцгаана. Үймээн шуугианд толгой мансуурч утаанд нүд хорсон анилдана. Цөм хутгалдсан боловч хасаг эр нөхөр, дайснаа танина. Сум исгэрэх тоолон балмад эр мориноос унаж сэлэм гялалзах аяар утгагүй юм үглэсээр нэг толгой өнхөрнө. Олны дунд ноён Данилын хасаг малгайн улаан орой харагдан хөх цамц дээр бүсэлсэн алтан бүс гялалзаж хүлэг морины дэл босжээ. Жигүүртэн энд тэндгүй дүүлэн Дамаск болдон сэлмээр баруун солгойгүй хашхиран цавчина. Хасаг эр цавч, хасаг эр зугаал! Сайн эрийн зүрх догдлон хөөрөг! Алтан эдлэл, цамцыг бүү хайхар! Алт, эрдэнэ шигтгээг давтан гишгэ! Гэхдээ эргэж харагтун! Бузар польшчууд орон гэрийг шатааж айж сандарсан мал сүргийг тууж байна шүү. Ноён Данило шуурга адил эргэн одож түдэлгүй сууриныхаа дэргэд ирж, дайсан ч цөөрчээ. Хасаг, польш ганц хоёрхон цаг тулалдсан биш ээ. Аль аль тал цөөрчээ. Гэвч ноён Данило цуцсангүй урт жадаараа эмээл дээрээс өлгөн хаялж явгачуулыг догшин хүлгээрээ дэвсүүлж явна. Хашаа хороогоо цэвэрлэж польшчууд таран зугтаж хасаг эр алагдагсдын дээл хувцас, үнэт эдлэлийг мулталж ноён Данило дайснаа нэхэн өөрсдийнхийгөө дуудахаар хартал Катерины аав харагдсанд уур хилэн бадарчээ. Тэр уул дээр зогсож цахиур буугаа шагайж ахуйд Данило тэр зүг дүүлэн одов... Хасаг эр чинь үхлийн өөдөөс явж байна! Буу дуугарч бөө уулын цаад руу далд оров. Улаан хувцас, жигтэй сонин малгай гялалзаад өнгөрөхийг гагцхүү үнэнч зарц Стецько ажжээ. Хасаг эр гуйвсаар газар унав. Үнэнч Стецько ноёныхоо зүг давхин хүрвэл ноён газар тэрийн хэвтэж нүдээ аньжээ. Цээжнээс нь улаан цус дааварлана. Гэвч үнэнч зарцаа таньсан бололтой, зовхио нээн гялалзсан нүдээрээ ширтэн: "Стецько салах ёс гүйцэтгэе! Хүүгээ бүү орхиорой гэж Катеринад хэлээрэй! Үнэнч зарц та нар ч хүүг минь битгий орхиорой!" гэж өчөөд амьсгаа хураажээ. 

	Хасаг эрийн сүнс тайжийн биеийг орхин одож уруул ам хөхөрчээ. Үнэнч зарц цурхиран уйлж Катеринаг даллан "Хатантан нааш ир, нааш ир, ноён зугаалж чилээрхжээ. Хүйтэн газар согтуу хэвтэж байна. Удтал сэхэхгүй байх" гэжээ. Катерина гараа өргөн эрийнхээ хүүрэн дээр түүдэг шиг уналаа. "Хайрт эр минь, чи нүдээ анин хэвтэнэ үү? Харж ханашгүй шонхор минь босооч, гараа өгөөч! Өндийгөөч! Катеринагаа ядаж ганцхан удаа харж, ядахдаа ганц үг хэлээч!.. Хайрт хонгор минь дуугарах нь өнгөрчээ! Чи минь хар тэнгис шиг хөхөрчээ! Чиний минь зүрх цохилохоо больжээ! Чи минь яагаад ийм хүйтэн байна вэ? Миний нулимс чамайг төөнөхөөр халуун биш байгаа бололтой! Миний хашхиран уухилах чамайг сэрээж чадахаар чанга биш байгаа бололтой! Чиний цэрэг эрийг хэн удирдах билээ! Чиний хөлөг морийг хэн унах билээ! Хасгуудын өмнө хэн уриалан сэлэм эргүүлж давхих билээ? Хасгууд минь ээ? Хасгууд минь? Танай нэр төр, яруу алдар хаана байна? Танай нэр төр яруу алдар хүйтэн газар дээр нүдээ аниад хэвтэж байна. Намайг оршуулагтун, үүнтэй цуг оршуулагтун! Нүдийг минь шороогоор булагтун! Цагаан цээж дээр минь агч модон самбар тавигтун! Миний гоо үзэмж над хэрэггүй!»

	Катерина уйлан хайлан ахуйд тэртээд тоос татсан нь хөгшин ахмад Горобец туслахаар довтлон айсуй.

	 


X

	Днепр мөрөн цагийн сайханд ой мод, уул хад дамжуулан бялхам дүүрэн усаа чөлөөтэй бөгөөд алгуур хурдлуулах юутай гайхамшигтай. Өчүүхэн ч давлагаалахгүй, өчүүхэн ч догшрохгүй ажгуу. Хараад байхад агуу өргөн энэ мөрөн урсаж байгаа үгүй нь мэдэгдэхгүй агаад ерөөсөө цул юм шиг, уртаашаа ч, өргөөшөө ч хэмжих аргагүй толин зам ногоон ертөнцөд урсаж байгаа юм шиг санагднам. Халуун нар оргил өндрөөс өнгийн шил шиг тунгалаг усанд туяагаа тусгах эрэг орчмын ой усан мандалд тольдохдоо ч дуртай байдаг юм аа. Бужгар ногоон мод талын цэцгийн хамтаар усан зүг тонгойж гэгээн дүрээ харж мишээн мөчрөөрөө дохин баяр хүргэж харж ханддаггүй ажээ! Гэвч тэдгээр мод Днеприйн гол дунд тольдож зүрхэлдэггүй бөгөөд нар, хөх тэнгэр хоёроос өөр хэн ч тийшээ шагайж үл чадна. Днеприйн гол дунд хүрч чадах жигүүртэн ховор. Ийм жавхлан төгөлдөр мөрөн дэлхийд өөр үгүй билээ! Хүн араатан, жигүүртэн цөм нойрсон гагцхүү бурхан тэнгэр дэлхийг жавхлантай ширтэн өмсгөлөө жавхлантай сэгсрэх зуны тогтуун шөнө Днепр бас юутай гайхамшигтай! Өмсгөлөөс одод асгарах билээ. Одод ертөнц дахиныг гийгүүлэн Днепрт цөм шингэнэм. Днепр бүх оддыг харанхуй цогцостоо хадгалнам. Тэнгэрт түгдэг болохоороо Днепрээс нэг нь ч үл зугтана. Нойрмог шувуухай дүүлэн хар ой, эрт дээр цагт хагарсан уулс урт хар сүүдрээрээ Днеприйг хаах гэж оролдовч нэмэргүй! Днеприйг хаах хүч дэлхийд үгүй. Тунгалаг хөх Днепр намбатай гэгч урсахад өдөр ч, шөнө ч хүний нүд харж чадах холоос харагднам билээ. Шөнийн жихүүнд эрэгтээ наалдан наалинхайдаж мөнгөн долгио хаялахад мөнөөхөн мөнгөн долгион Дамаск болдон сэлэм адил гялалзан түрж хөх мөрөн өөрөө амсхийх билээ. Днепр тэр үедээ ч юутай гайхамшигтай, дэлхийд тэнцэх мөрөн үгүй билээ! Тэнгэрт саарал үүлс уул болон нүүж хар ой үндсээрээ ганхаж царс модон чичирч үүлсийн дунд аянга мөргөлдөн агшин зуур ертөнц дахиныг гийгүүлэхэд Днепр юутай аймшигтай! Усан толгод уулыг мөргөн гялалзан гаслан ухаарч тэртээд очоод уйлан хайлах бүлгээ. Хасаг эр хүүгээ цэрэгт мордуулахдаа ингэж хайлдаг сан. Наргианд дуртай, цовоо сэргэлэн хүү хөлөг морио унаж малгайгаа сайн эрийн ёсоор дарж өмсөөд явж байхад хөөрхий эх цурхиран ухилж хойноос гүйж очиж дөрөөнөөс нь зууран морь цулбуурдан гараа хугалах дөхөөд халуун нулимсаа урсган хоцорно.

	Цохилох долгион хооронд түрж ургасан эрэг дээр түлэгдсэн модны тайрдас, чулуу муухай харлаж харагдана. Бяцхан завь нэг дээшилж нэг доошилж эрэг мөргөнө. Хөгшин Днепр хилэнтэй байхад ямар хасаг эр завиар ийнхүү зугаалж зүрхэлнэ вэ? Днепр мөрөн хүмүүсийг шумуул шиг залгидгийг тэр эр мэддэггүй бололтой. Завиа аргамжаад бөө гарч ирлээ. Хасгууд алагдсан ноёноо ёслон оршуулсанд хөгжил баясалгүй яваа ажээ. Польшчууд багагүй хохирсон нь дөчин дөрвөн ван хувцас хунар зэр зэвсэгтэйгээ, гучин гурван боол хэсэг бусаг болж бусдыг морь малтай нь татарт зарахаар хөөн оджээ. Бөө шатсан моддын хоорондуур чулуун шатаар газрын гүнд барьсан зоориндоо орохоор урууджээ. Хаалга дуугаргалгүй чимээ аниргүй ороод бүтээлэгтэй ширээн дээр хувин тавьж урт гараараа үзэгдээгүй нэгэн ургамал дотор нь хийж нэг хачин модоор хийсэн ваар авч ус хийж агсан уруулаа хөдөлгөн ямар нэгэн хараал зүхэл уншжээ. Зооринд ягаан гэрэл асахад харваас түүний нүүр царай нь аймаар ажээ. Нүүр царай тэр аяараа цус шиг агаад гагцхүү гүн атираа харлаж нүд гал шиг гялалзана. Бузар нүгэлтэн! Сахал санчиг хэдийн бууралтаж нүүр ам үрчлээнд баригдаж мах шөл шуугдан хатсан атал бурханд харш ажил үйлдсэн хэвээр. Өрөөн дунд хурц цагаан үүлэрхүү юм бий болоход нүүрэнд нь баярын тэмдэг тодрох мэт. Гэтэл яагаад амаа ангайж хөдөлгөөнгүй зогсоно вэ? Яагаад толгойтой үс зарааны үс шиг босно вэ? Түүний өмнө үүлэн дотор нэгэн царай гэрэлтэнэ. Уриагүй, дуудаагүй байхад зочлон иржээ. Удах тутам улам тодорч хөдөлгөөнгүй нүдээрээ цоо ширтэнэ. Нүүрийн төрх, хөмсөг, нүд, уруул цөм үзэгдээгүй Бөө насан туршдаа ийм юм үзээгүй ажээ. Аймаар юм бага боловч бөө үнэхээр айжээ. Танихгүй гайхалтай толгой үүлэн дундаас түүнийг ширтсээр байлаа. Үүл үгүй болсон ч танихгүй дүрс улмаар тодрон хурц нүдээ салгахгүй байв. Бөө хөсрийн даавуу адил зэвхий даав. Өөрийн бус, зэрлэг дуугаар хашхираад хувинтайгаа асгав... Цөм үгүй болов.

	 


XI

	— Хайрт дүү минь, сэтгэлээ тайвшруул! Зүүд үнэн байх нь ховор гэж өвгөн ахмад Горобец өгүүлнэ.

	— Эгч минь унт! Би ямар ч хүчинд автагддаггүй шидэт авгайг дуудъя. Айсан сэтгэлийг чинь арилгана гэж залуу бэр өгүүлнэ.

	— Бүү ай! Чамайг хэн ч гомдоохгүй! гэж ахмадын хүү сэлмээ барин өгүүлнэ.

	Катерина эд бүгдийг жавхаагүй нүдээр харж хэлэх үгээ олж ядна. «Би өөрөө өөрийгөө хөнөөж байна. Би түүнийг тавьсан юм». Удаж удаж хэлсэн нь «Тэр над амар заяа үзүүлэхгүй байна! Киевт танайд ирээд арав хоног болж байхад гуниг зовлон хумсын чинээ ч нимгэрсэнгүй. Ядахдаа нам гүм газар өшөө авах хүүгээ торниулъя гэж бодсон юм... Тэр тун аймшигтайгаар зүүдэнд орж байна. Та нар үзсэн бол! Зүрх одоо хүртэл түгшинэ. Надтай суухгүй бол Катерина чиний хүүг огтолж ална гэж хашхирсан... » гэжээ.

	Ахмадын хүү ийм үг сонсоод уур багтарч нүд гялалзана.

	Ахмад Горобец ч тэсгэлгүй хилэгнэжээ. «Христосыг эсэргүүцэгч бузар шулам ирвэл ирэг. Өвгөн хасгийн гарт бяр байдаг эсэхийг амтлаг» гээд хурц нүдээ дээш өргөн, 

	— Дүү Даниловтайгаа золгох гэж нисэхийг бурхан мэдэг. Бурханы дур мэдэг! Хасгийн олон ард зон тэр хүйтэн орон дээр хэвтсэн юм. Гэхдээ бид дүүгээ ёс төртэй оршуулсан биш үү? Ганц ч амьд польш гаргасан гэж үү? Хүү минь тайтгар! Чамайг хэн ч гомдоож чадахгүй, намайг үгүй гэхэд миний хүү байна» гэжээ. Өвгөн ахмад үгээ хэлж дуусаад өлгийг очиж өнгийвөл бяцхан хүү бүсэнд байгаа мөнгөн хуйтай улаан гаанс, хэт цахиурын хавтагыг харж гараа явуулаад инээжээ. Өвгөн ахмад гаансаа авч өгөөд: «Аав шигээ эр болох нь. Өлгийнөөсөө салаагүй байж тамхи татах санаатай» гэж өгүүлжээ.

	Катерина зөөлнөөр санаа алдаж өлгийтэй хүүгээ аяархан бүүвэйлэв. Шөнийг хамт өнгөрүүлэхээр тохиролцож баахан байзнаад цөм нойрсжээ. Катерина ч нойрсжээ.

	Хашаа байшинд чимээ аниргүй. Гагцхүү харуулын хасгууд унтсангүй. Гэнэт Катерина хашхиран сэрэхэд цөм сэрэв. «Хүү алагдсан. Огтолж алсан» гэж тэр хашхираад өлгий рүү хүрч очив. Цөм өлгийтэй хүүхдийг хүрээлэн хүүхэд амь алдсаныг үзээд айж чулуун хөшөө шиг болов. Үзэгдэж харагдаагүй зэрлэг явдлын хувьд юу гэхээ мэдэхгүй учир хэн ч ганц ч үг дуугарсангүй.

	 


XII

	Украин нутгаас алсад Польшоос цааш хүн хөл их Лемберг хотыг өнгөрөөд өндөр уулс үргэлжилнэм билээ. Эдгээр уулс чулуун гинж адилаар газрыг баруун зүүн тийш хэрж шуугиант догшин мөрөн нэвтрэх замыг хаажээ. Чулуун гинж Валаха, Седмиградск муж хүрч Галич, Унгарын ард зоны хооронд тах хэлбэртэй лут хэрэм болжээ. Манай нутагт ийм уул байдаггүй билээ. Нүдээр харах аргагүй бөгөөд зарим уулын оргилд хүний хөл хүрээгүй билээ. Уулын байдал ч сонин нь догшин гол эргээсээ хальж сүртэй давлагаалан долгиолон дайрахад ч агаарт улам бүгчим хөдөлгөөнгүй хэвээр үлджээ. Тэнгэрээс нүсэр үүл тасран унаж газар нууцыг заагласан ч юм бил үү? Учир гэвэл үүл шиг саарал өнгөтэй, цав цагаан оргил наранд гялалзан туяарах билээ. Карпат уулын наана орос яриа сонстох агаад уг уулын цаана ч төрөлх үг сонстох мэт боловч шашин ч өөр, хэл ч өөр ажээ. Унгарын цөөн бус хүнтэй ард зон тэнд оршин сууж морь унаж давхиж цавчилдан хасгаас дутахааргүй балгаж морины тоноглол, хээнцэр цамцанд сүүлчийн зоосоо ч үл хайрланам билээ. Уулсын завсар дэлгэр уужим нуурууд бий. Шил мэт хөдөлгөөнгүй хийгээд толь мэтээр уулсын нүцгэн оргил, ногоон бэлийг тольдном. Гэхдээ одтой ч, одгүй ч том хүлэг морь унаж шөнө дөлөөр хэн зочлом билээ? Хүн хүнээс биерхүү хэн гэгч баатар эр уулын бэлээр, усны дээгүүр дүүлэн аварга хөлгийн хамт хөдөлгөөнгүй мэлтийх усанд тольдож хэмжээлшгүй нүсэр сүүдэр ууланд аймшигтайгаар тусганам бэ? Мөнгөн хуяг гялалзаж мөрөн дээр урт жад гозолзон эмээлд сэлэм хангинаж дуулга өмссөн баатар эр тас хар сахалтай агаад хөмсгөө буулган нүдээ аньж нойрсох ажээ. Нойрон дундаа жолоо цулбуураа барьж явна. Баатрын морин дээр нойрмог хүү сундалж явна. Хэн гэгчийн үр хэт нутаг хаана, хэрэг зориг юу болохыг мэдэх хүн үгүй билээ. Тэр баатар хонон өнжин хуул ус хэгжиж явсан биш ээ. Наран мандаж өдөр болоход тэр үгүй болжээ. Уул дээр урт сүүдэр туссан байх юм, гэтэл тэнгэр цэлмэг бөртийх ч үүлгүй байв гэж уулынхан хааяа ярилцана. Баатар олон уул давж Криван уул дээр авиран гарчээ. Карпатад ийм өндөр уул үгүй учир бусад уулын хаан мэт сүндэрлэнэ. Тэнд морьтой баатар зогсон нойрт улам дарагдан хөвөлзөх үүл түүнийг халхалжээ.

	 

	[image:  :Users:tugs:Downloads:p.txt-4.png]

	 


XIII

	«... Хүүш! эмээ! Битгий чимээ гарга, хүү минь нойрслоо. Хүү минь удтал орилж хашхираад одоо л нэг унтав. Авгай, би ойд явлаа. За чи юу гэж намайг ингэж хачин харна вэ? Чи ямар аймшигтай юм... Нүднээс чинь төмөр хачиг ургаж гарлаа... Яасан ч урт юм дээ. Гал шиг шатах юм. Чи шулам байх! Шулам чи эндээс тонил! Чи хүүг минь хулгайлна. Тэр ахмад яасан тэнэг билээ. Киевт суувал хөгжөөнтэй гэх юм. Яалаа гэж, энд миний нөхөр, хүү хоёр минь байна шүү дээ. Гэр тэргээ хэн харах билээ? Би маш чимээгүй гарч ирсэн болохоор нохой ч, муур ч сонсоогүй юм. Авгай чи залуу болъё гэж санаж байна уу, тун ч амархан. Харж бай, над шиг ингэж бүжиглэвэл болоо! гэж учир утгагүй үг хэлээд Катерина эргэн тойрноо ухаангүй мэт харж ташаагаа тулаад бүжиглэж гарав. Хэмжээ дамжаагүй, хөг ая ч үгүй газар дэвсэхэд мөнгөн тах хангинаж байв. Сүлжээгүй хар гэзэг цагаан хүзүү дээр налмайн унаж сэгсэлзэнэ. Гараа алдлан толгой дохин шувуу адил дээшлэн дүүлэх нь тамир барагдаад газар уначих болов уу, энэ хорвоогоос нисээд одчих нь юм уу гэлтэй. Хөгшин асрагч гунигтай зогсон үрчлээ дагаж нулимс урсана. Эзэн хатнаа харж байгаа харчуулын зүрхийг бөөн хар чулуу дарна. Катерина туйлдан ядраад нэг газраа залхуутайгаар дэвсэлж горлиц бүжиг хийж байна гэж бодно. "Харчуул аа, над хүзүүний чимэг байна! Та нарт байна уу?... Эр нөхөр минь хаана байна" гэж хашхираад бүснээсээ турк кинжал сугалан авч, 

	— Энэ хэрэгтэй кинжал биш ээ гэхэд нүдэнд нулимс, нүүрэнд гуниг тодров. — Эцэг минь цаана зүрхтэй, энэ чинжаал хүрэхгүй. Тэр чинь ган зүрхтэй юм. Нэг шулам эм давтаж өгсөн юм гэдэг. Эцэг яагаад ирэхгүй байна? Хатгуулж үхэх болсноо мэдэхгүй байгаа юм бол уу? Намайг өөрөө очиг гэж санаж байгаа шив дээ... гэж хэлж дуусалгүй муухай инээж

	— Инээдтэй юм санаанд орлоо. Нөхрийг минь яаж оршуулсныг саналаа. Нөхрийг минь амьдаар оршуулахад... би хэчнээн инээж билээ... Сонсоорой! сонсоорой! гээд үг хэлэхийн оронд дуулсан нь

	 

	Морьт тэрэг хурдална

	Морьт тэргэнд хасаг хэвтэнэ.

	Буудуулсан шархтсан хасаг

	Баруун гартаа жад барьжээ.

	Жаднаас цус гүйнэ

	Жаахан цусан горхи гүйнэ.

	Тэр горхи дээр завь зогсоно

	Тэр завин дээр хэрээ гуаглана.

	Хасаг эрийн хойноос эх уйлна

	Хасгийн эх бүү гунь, бүү уйл

	Хайрт хүү чинь сэрж

	Хатан эмтэй сууж

	Хаалга ч үгүй, цонх ч үгүй, 

	Хадан гэрт суужээ.

	Ээж та бүү хайл

	Энэ дуу ч дууслаа

	Загас, хавч хоёр

	Завсар үгүй бүжиглэнэм

	Аяа эх минь чамайгаа биш бол

	Ашид би хэнийг хайрлах билээ!

	 

	Ийнхүү элдэв дуу хутгалджээ. Катерина байшиндаа ирээд нэг, хоёр өдөр болохдоо Киевийн тухай сонсох ч дургүй, мөргөл үйлдэх ч үгүй, хүмүүсээс зугтаж өглөөнөөс үдэш орой болтол харанхуй ойгоор тэнүүчилдэг болжээ. Энхрий цагаан нүүр царай, мөр биеийг хатуу мөчир урж задгай үс гэзэг салхинд хийсэн сэгсийж эрт унасан навч хөл дор шажигнаж өөрөө юу ч харахгүй бэдэрнэ. Цагаан гэгээ тасарсан боловч одод, сар гараагүй, ойд явахад аюултай байхад адислуулаагүй хүүхдүүд нүүр амаа халцлан мөчир шүүрэн уйлахдаа уйлж, инээхдээ инээж зам зөргөөр сүргээрээ явдаг билээ. Сүнсээ хөнөөсөн хүүхнүүд Днеприйн долгион дундаас бөөн бөөнөөрөө гарч ирэхэд нов ногоон толгойн үс гэзэг мөр лүүгээ унжин урт үснээс ус шуугин урсаж улмаар газар бууж хүүхэн хүний биеэ нэвт харагдах нь шилэн цамц өмссөн мэт ам нь жигтэйхэн инээмсэглэх дүр үзүүлэн хацар нь ягааран нүд нь сүнс сугалмаар... Тэр эм хайр сэтгэлд шатаж үнсэн таалах сан биз... Шашинтны хүн чи гүйн зайл! Тэр эмийн ам гэж мөс, ор гэж хүйтэн ус, чамайг гижигдэн хуурч усанд авч орно шүү. Катерина хэнийг ч харахгүй, лусын дагинаас ч айхгүй, шөнө дөл болтол хутга барьж эцгээ эрнэ.

	Өглөө эртлэн цэгц гоо биетэй, улаан цамцтай зочин ирж ноён Данилыг сураглаж учрыг сонсоод нүднийхээ нулимсыг ханцуйгаараа арчиж дал мөрөө хавчжээ. Талийгаач Даниловтай хамт дайнд явж Крымийнхэн, туркчүүдтэй цавчилдаж явсан гэх бөгөөд Данилыг ийнхүү таагүй нөгчинө гэж бодоогүй гэнэ. Зочин өөр төөр их юм хөөрөөд хатан Катеринатай уулзах сан гэжээ.

	Катерина анхандаа сонсох ч дургүй байснаа сүүлдээ ухаан орсон бололтой яриа хөөрөөг чагнажээ. Данилотай ах дүү шиг байсан, нэг удаа Крымийнхээс нуугдаж бухал дор нуугдсан гэхчлэн ярьжээ... Катерина яриаг сонсон нүдээ салгахгүй ажна «Катерина сэхэх нь! Энэ зочин эдгээх нь! Ухаантай хүн шиг сонсож байна шүү!» гэж хатнаа харан харчуул боджээ. Зочин яриандаа халж ноён Данило нэг удаа илэн далангүй хөөрөлдөж суухдаа «Копрян түнш ээ, бурхны эрхээр энэ ертөнцөд миний бие үгүй болбол эхнэрийг минь татаж аваарай, чиний эхнэр болог гэж билээ...» гэхэд Катерина зочныг аймшигтайгаар цоргин ширтэж «Хүүе! Энэ чинь аав байна шүү!» гэж хашхираад хутга барин дайрчээ. Цаадах эр хутгыг булааж авах гэж удтал ноцолдон булааж аваад далайн, аюултай хэрэг болсон нь эцэг хүн ухаангүй охиноо алжээ. Мэл гайхсан хасгууд дайрсан боловч бөө хэдийн мордоод арилан оджээ.

XIV

	Киевийн тэртээ дуулдаагүй сонин юм болжээ. Ноёд, жанжин цөм цуглаж шагшин гайхсан нь ертөнц дахины өнцөг бүрд харагдах сонин явдал гарчээ. Тэртээд Лиман хөхөрч Лиманы цаана Хар Далай долгиолно. Юм үзсэн хүн тэнгисээс товойн гарсан Крым, намагт Сивашийг андахгүй билээ. Зүүн талаар Галич нутаг харагдана. Цугласан олон алсын алсад тэнгэрт сүүмэлзэх үүл мэт оргилыг заан "Энэ чинь одоо юү вэ?" гэж настайчуулаас асууна. «Карпат уулс. Дунд хэрд цас огт салдаггүй уулс ч бий, үүл бэл биед тулж хоноглодог» гэж хууччуул хөөрнө. Шинэ гайхалтай юм гэвэл хамгийн өндөр оргилоос үүл манан арилан одож баатрын өвч зэвсэгтэй, морь унасан, нүдээ аньсан хүн бий болж дэргэд байгаа юм шиг тодхон харагдах ажээ. Айж гайхах зэрэгцсэн олны дундаас нэг хүн мориндоо үсрэн мордоод хойноос элдэх вий гэсэн шиг эргэн тойрон муухай хараад яаран мориныхоо хар хурдаар довтолгон одсон нь мөнөөхөн бөө билээ. Тэр ингэтлээ юунд айна вэ? Гайхалтай баатар эрийг эмээн ширтэхдээ, тэр нэгэн удаа илбэ дуудлагад урилга заллагагүй үзэгдсэн хүн мөн болохыг таньжээ. Чухам яагаад сандран тэвдсэнээ ухаарсан ч юмгүй аймхайгаар зүг зүг тийш гөлөлзөн шөнө болж одод гартал давхижээ. Юун гайхал бэ? гэж чөтгөр шулмаас асууя гэж бодоод гэрийн зүг эргэжээ. Зам дээр байгаа бяцхан горхи дээгүүр харайлган гаръя гэтэл морь гэнэт зогсон эргэж хараад жигтэйхэн инээжээ! Харанхуйн дунд цагаан шүд аймаар гялалзана. Муухай чарлан уйлж морио Киевийн зүг залав. Юм бүхэн өөрийг нь барих гэж байгаа мэт санагдана. Харанхуй ойн модод амьд юм шиг хар сахлаараа даллан урт мөчрөө сунгаж байгаа мэт, одод өмнө нь гүйж хилэнцтийг бүхэнд зааж байгаа мэт, зам хүртэл хойноос нь хөөж байгаа мэт санагдана. Арга барагдсан бөө Киевт нисэх мэт дүүлэн ирээд ариун санваартнуудыг зорьжээ.

XV

	Лам багш агуйдаа зулын өмнө ганцаар сууж ном бясалгаж байв. Ийнхүү даяан хийсээр олон жил болжээ. Банзан авс хийгээд орны оронд түүндээ орж хэвтдэг байжээ. Судраа хаагаад мөргөл хийж байв... Гэтэл нэг аймаар муухай хүн орж ирэв. Ариун санваарт лам анхандаа гайхсанаа, ийм хүнийг үзээд баахан ухрав. Улиасны навч шиг дагжин чичирч нүд муухай хялайн эргэлдэж нүднээс гал бутарч аймаар зүдэр харагдана.

	— Эцэг ламтан, өнгөрсөн амьтныг бодож мөргө! гэж орж ирсэн хүн цөхөрсөн дуугаар өгүүлээд газар дээр ойчив.

	Ариун санваарт лам залбирал үйлдээд төлөгний судар авч дэлгэснээ айсан маягтай ухарч судраа алдаад:

	— Үзэгдэж дуулдаагүй хилэнцтэн чамд өршөөл байхгүй! Бушуу зайл! Чиний төлөө мөргөж болохгүй! гэжээ.

	— Байхгүй гэж үү? гэж нүгэлт этгээд ухаангүй мэт хашхирав.

	— Хар л даа. Судрын ариун үсэг цус болсон байна шүү дээ. Хорвоод ийм их нүгэлтэн гарч байсан удаагүй билээ!

	— Эцэг минь, та намайг дооглож байна!

	— Яв яв, бузар хилэнцтэн! Би чамайг дооглоогүй. Би айж байна. Хүн чамтай цуг байх сайнгүй!

	— Үгүй, үгүй чи намайг дооглож байна. Чиний ам ангайж хөгширсөн шүд ярзайж байна!...

	Ингэж хэлээд галзуу мэт дайран даяанчийг хороожээ.

	Нэг юм цухалдан гиншиж гинших дуу ой талд түгэв. Ойн чанадаас урт хумстай хувхай нарийхан гарууд цухуйж сарвалзаад алга болов.

	Бөө айсан ч үгүй, ер юу ч бодсонгүй. Юм бүхэн бүдэг бадаг санагдана. Архи уусан юм шиг чих ч шуугиад, толгой дотор ч шуугиад нүдний өмнө үзэгдэх юмс аалзны шүлс шиг харагдана. Мориндоо мордоод Канев орохоор зорив. Тэндээс Черкасыг дайрч ямар зорилготойгоо мэдэхгүй болов. Крымын татааруудад очихоор шийджээ. Хоёр өдөр яваад Канев дайралдсангүй. Зам мөн, газрын багцаа бодоход Канев харагдах ёстой, гэвч харагддаггүй. Алсад сүмийн орой гялалзана. Гэтэл энэ нь Канев биш, Шумск байлаа. Тэс өөр зүг явсандаа бөө гайхав. Эргээд Киев орохоор болж өдөржин явтал нэгэн хот харагдах нь Киев бус Галич ажээ. Энэ бол Киев, Шумскээс чанад Унгарт ойр орших хот билээ. Яах ч ухаанаа ололгүй гэдрэг эргэвэл дахиад л буруу тийшээ явах ажээ. Бөөгийн дотор ямар байсныг хэн ч хэлж чадахгүй, хэрэв чухам юу болж байсныг үзвэл шөнөдөө ч унтаж чадахгүй, нэг ч удаа инээж чадахгүй билээ. Айсан, уурласан, бухимдсан аль нь ч биш билээ. Үүнийг нэрлэх үг энэ ертөнцөд үгүй. Бөөг хайрч түлж төөнөх мэт агаад бүх дэлхийг мориороо давтуулж Киевээс Галич хүртэлх нутгийг хүн малтай нь эзэлж бүгдийг Хар Далайд хөмрөөсэй гэж тэр бодно. Хорссондоо ч энэ биш, чухам яагаад ингэснийг өөрөө ч үл мэднэ. Карпат уулс, оройгоо саарал үүлээр малгайвчлан хучсан Криван уул харагдахад бөөгийн бүх бие дагжин чичирч морь хурдалсаар уулсаар харайлгав. Агшин төдийд үүлс арилж нөгөө морьтой хүн аймшигтай жавхлант дүрээрээ харагдав. Бөө зогсохыг хичээж жолоо цулбуураа тараараа татавч морь сүртэйеэ янцгаан дэлээ босгон баатрын зүг довтолгов. Бөөгийн бүх эрхтэн мөхөж үл хөдлөх морьтой хүн хөдөлж нүдээ нээж өөрийг нь хараад инээх шиг санагдав. Зэрлэг сүртэй инээд аянга мэт уулнаа цуурайтан доторх бүхнийг донсолгон бөөгийн зүрхэнд харвав. Нэг хүчтэн дотор нь орчхоод зүрх, бүх эрхтнийг алхаар балбаж байх мэт санагдав... Тэр инээд ийм аймшигт түрүүлжээ.

	Баатар аюулт гараараа бөөг өргөж аваад агаарт өргөв. Бөө агшин зуур үхэж үхсэнийхээ хойно нүдээ нээв. Нэгэнт үхдэл болсон болохоор үхдэлийн ёсоор харав. Амьд, үхсэн аль ч хүн ингэж аюултай харагддаггүй билээ. Үхдэл нүдээрээ эргэн тойрныг харваас Киев, Галич нутаг, Карпатын өөртэй нь тун ч төстэй үхдэл босож ирснийг үзжээ.

	Нэг нь нөгөөгөөсөө чацархаг, нөгөө нь нэгээсээ ясархаг зэвхий даасан үхдэлүүд аймшигт олзыг атгасан морьтой хүнийг тойрон цуглажээ. Баатар дахин нэг инээснээ бөөг ганга руу шидэв. Үхдэлүүд цөмөөрөө гангад орж нөгөө үхдэл бөөг шүүрэн авч тал талаас шүдээ шигтгэв.

	Бүгдээс өндөр, бүгдээс аймшигтай нэг үхдэл босох гээд чадсангүй. Учир нь газарт булагдаад ихэд өссөн тул хэрэв босвол Карпат, Седмиград, Турк нутгийг хөмрөх ажээ. Ялимгүй өндийхөд ертөнц дахин доргиж олон байшин нурж олон хүн үрэгджээ.

	Мянган тээрэмчин дугуйгаар ус шуугиулах адил исгэрсэн чимээ Карпатад олонтоо сонсогддог билээ. Энэ бол ганц ч хүн дэргэдүүр нь гарч зүрхлэхгүй нөгөө гангад үхдэлүүд бөөгийн хүүрийг мэрж байгаа нь болой. Дэлхий нэг үзүүрээсээ нөгөөгөө хүртэл хөдлөх олонтоо байдаг бөгөөд энэ бол тэнгисийн ойролцоо уулнаас дөл гарч халуун гол урссанаас болдог гэж номтой улс ярилцдаг. Гэвч Унгар, Галич нутагт суугаа өвгөд үүнийг илүү мэддэг бөгөөд нөгөө газар дор өссөн их хүн босох гэж оролдсоноос болдог гэлцдэг билээ.

	 


XVI

	 

	Глухов хотын ард зон өвгөн товшуурчны тоглохыг удтал чагнажээ. Ийм гайхамшигт дууг ингэж сайхан хөгжимдөж дуулдаг хүн гараагүй билээ. Эхлээд Сагайдачный, Хмельницкийн эзэнт улсыг магтан дуулжээ. Тэгэхэд цаг өөр байсан нь хасгуудын алдар цуу мандаж дайсныг морин туурайгаар давтаж хэн ч элэг барьж зүрхэлдэггүй байжээ. Өвгөн наргиа дуу аялж нүдтэй хүн шиг цугласан олныг харж ясан цахиур бүхий хуруу чавхдасыг даган шумуул мэт дэгдэж чавхдас өөрөө тоглож байгаа мэт ээ. Хууччуул толгой бөхийн, залуус өвгөнийг ширтэн цугласан хүмүүс хоорондоо ч үл шивгэнэлдэнэ.

	— Би танууст эртний нэгэн явдлыг өгүүлсүгэй гэж өвгөн хэлэв.

	Улс амьтан улмаар ойртон шахцалдаж өвгөн аялгуулан хүүрнэсэн нь:

	«Седмиградын ван ноён Степанаас урьд Седмиградын ван польшийг эзэгнэж байжээ. Үүнд, Иван, Петро хэмээх хоёр хасаг эр ах дүү шиг аж төрдөг байжээ. «Иван юм бүхнийг хоёул хуваана. Зовлон жаргалаа ч хуваана. Олз омгоо ч хуваана. Нэг маань олзлогдвол нөгөө нь бүх юмаа зарж төлбөр төлөөс өгч эргүүлэн авна, эсхүл цуг олзлогдоно». Үнэхээр ч олз омгоо тэгш хуваадаг, бусдын адуу мал тууж ирсэн ч тэгш хуваадаг билээ.

	 

	* * *

	 

	«Степан ван турктэй гурав дахь долоон хоногтоо дайтавч хөөн зайлуулж чадахгүй байжээ. Туркт арван цэргийн хамтаар бүхэл хороо цэргийг ч дийлдэг нэгэн жанжин байж дээ. Степан ван зарлан тунхагласан нь: «Тэр жанжныг амьд, үхсэн хамаагүй олж ирсэн зоригт эрд бүх цэрэгт өгдөг цалин өгнө» гэжээ. «Дүү хоёул явж жанжныг барья!» гэж Иван Петрээ хэлж хасаг эрчүүл хоёр тийшээ морджээ.

	 

	* * *

	 

	Петро барьж чадах эсэхийг бүү мэд, ямар ч атугай Иван жанжныг барьж аваад хүзүүг бугуйлдаж вандаа авчирч тушаажээ. Ван Степан «Сайн эр!» гэж магтан хөхүүлээд бүх цэргийн цалингийн дайтай цалин олгох, дуртай газар нь газар тастан өгөх, хүссэн тооны адуу мал өгөхийг тушаажээ. Иван вангаас шан аваад тэр өдөртөө Петртэйгээ ав адил хуваажээ. Петро вангийн шангаас тэн хагасыг авсан боловч Иван их нэр төр хүртэв гэж дотроо туйлаас атаархжээ.

	 

	* * *

	 

	«Хоёр сайн эр Карпатын чанад вангийн олгосон газар очихоор морджээ. Хасаг Иван хүүгээ сундлаад биедээ бэхлэн хүлжээ. Бүрэнхий болсон ч тэд явсаар билээ. Хүү нойрсож аав ч зүүрмэглэжээ. Хасаг эр зүүрмэглэн, уулын зам аюултай шүү!... Гэвч хасаг эр газар сайгүй замаа мэддэг халтирах осолдохооргүй хүлэг морьтой ажээ. Уулсын завсар ёроол үл харагдах хавцал байх нь ёроолд хүрэхэд газраас тэнгэр хүрэхийн дайтай билээ. Уул хавцал дээгүүр хоёр хүн зэрэгцэн одож болох, гурван хүн бол хэрхэвч үл болох зам бий. Зүүрмэглэгч хасгийн хүлэг хянуур гэгч алхална. Петро зэрэгцэн одох агаад бие чичирч амьсгал даран баярлана. Эргэн тойрон харснаа хуурай ахаа түлхжээ. Хасаг эр, жаал хүү хоёрын унасан морь хавцал руу нисэв.

	 

	* * *

	 

	«Хасаг эр модны мөчрөөс шүүрэн авч гагцхүү хүлэг морь хавцлын ёроолд унажээ. Хүүгээ үүрч мацсаар хавцлаас гарах дөхөөд дээш харвал Петро эргүүлж түлхэхээр жадаа барин зогсжээ. «Бурхан минь, төрсөн дүү түлхэхээр жадаа зэхсэнийг юу ч гэж харав даа. Хонгор хайрт дүү минь, би ийм тавилантай байсан хэрэг биз. Хүүг минь ав л даа! Нялх амьтан ингэж аюулт үхлээр үхэх ямар гэм буруутай билээ?» Петро инээмсэглэж жадаар хатган түлхэхэд хасаг эр нялх хүүгийнхээ хамт хавцлын ёроол руу нисжээ. Петро бүх хөрөнгөнд эзэн сууж ноён хүн шиг аж төрөх болжээ. Петро шиг олон адуу малтай баян хүн үгүй байжээ. Яв явсаар Петро ч насан эцэслэжээ.

	 

	* * *

	 

	Петрийг үхэхэд бурхан тэнгэр ах дүү хоёрын сүнсийг шүүхээр дууджээ. «Энэ хүн их нүгэл үйлджээ. Би цээрлүүлэхийг больё. Хэрхэн цээрлүүлэхийг Иван чи мэд» гэж бурхан тэнгэр айлджээ. Иван хэрхэн цээрлүүлэхийг удтал бодоод өгүүлсэн нь: «Энэ хүн намайг ихэд гомдоосон билээ. Иуд шиг урваж ахыгаа хороосноор барахгүй газар дээр миний шударга удам угсааг тасалжээ. Шударга удам угсаагүй хүн гэгч газар булсан ч ургалгүй дэмий өнгөрсөн будааны үртэй адил юм аа. Үр суулгасан гэдгийг хэн ч мэдэхгүй шүү дээ.

	 

	* * *

	 

	Энэ хилэнцэт хүний бүх удам угсаа газар дээр жаргал бүү үзэг! Удам угсаа залгах сүүлчийн хүн урьд өмнө гараагүй бузар хэрцгий амьтан болог! Балмад хэрцгий явдал элэнц хуланцад ч амар заяа үзүүлэхгүй учир зовлон үл тэвчиж авснаасаа өндийн гарч байг! Урвагч Петро өндийж ч чадахгүй, улмаар их зовон тарчилж шороог галзуу мэт үмхэлж газар дор хатаг!

	 

	* * *

	 

	Нүгэлт эрийн балмад явдлын хэмжээ дуусахад намайг уул хавцлаас морьтой гаргаж хамгийн өндөр уул дээр зогсоо. Тэр хилэнцэт эр над руу ирэхэд би барьж аваад хавцлын ёроолд шидье. Амьд ахуйдаа хаа ч байсан ялгаагүй нүгэлт эрийн элэнц хуланц цөмөөр хуран цуглаж зовлон гамшиг тарьсан эрийг үүрд мэрж байг! Би түүний зовон тарчлахыг харж баярлан байя! Урвагч Петро өндийж чадахгүй өөрийнхөө ясыг мэрж байг. Зовлон зүдүүр их байхын учир үхдэлийн яс ургаж тал талаас мэрүүлж байг. Ийнхүү аймшигтай зовлон амсаг. Өшөөгөө авах гээд авч чадахгүй байх шиг их зовлон хүнд үгүй билээ».

	 

	* * *

	 

	«Хүн чи аймшигт залхаалт бодож олжээ. Чиний хэлсэн ёсоор болно. Гэхдээ чи ч өөрөө морио унаад тэнд үүрд зогсож байх ажээ. Тэнд байсан цагт ч диваажинд очихгүй байх болно шүү дээ!» гэж бурхад тэнгэр айлджээ.

	Хэрэг явдал санасанчлан бүтэж одоо ч атугай Карпат уул дээр морь унасан баатар эр зогсоод ёроолгүй хавцалд үхдэлүүд нэгэн үхдэлийн ясыг мэрж газар дор байгаа нөгөө үхдэлийн яс ургаж үхдэл өөрийнхөө ясыг мэрж дэлхийг аймшигтайгаар доргиулахыг харж байдаг билээ...»

	Сохор өвгөн дуугаа дуусгаж товшуураа дахин хөглөж Хома, Ерема хоёр, Сткляр Стокозын тухай хөгтэй домог хүүрнэвч... хөгшин залуу улс эрт цагийн аймшигт явдлыг бодон ухаангүй мэт зогсном билээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

	 


“Диканькийн орчим сууринд өнгөрүүлсэн үдэш” номын 1965 оны хэвлэлийн Гарчиг: 

	СОРОЧИНЦЫН ЯАРМАГ

	ИВАН КУПАЛЫН УРЬД ШӨНӨ

	АЛДАГДСАН БИЧИГ

	ЗУЛ САРЫН БАЯРЫН УРЬД ШӨНӨ

	ТАВАН САРЫН ШӨНӨ БУЮУ ЖИВЖ ҮХСЭН БҮСГҮЙ

	ӨШӨӨГӨӨ АВСАН НЬ

	ИВАН ФЕДОРОВИЧ ШПОНЬКА, НАГАЦ ЭГЧ ХОЁР

	ЧӨТГӨРТЭЙ ДОВ

	ГААНЦ КЮХЕЛЬГАРТЕН

	 

	 


“Диканькийн орчим сууринд өнгөрүүлсэн үдэш” номын 1965 оны хэвлэлийн хэвлэн нийтлэлийн мэдээлэл: 

	 

	Н. В. Гоголь

	 

	ДИКАНЬКИЙН ОРЧИМ СУУРИНД ӨНГӨРҮҮЛСЭН ҮДЭШ

	 

	БНМАУ

	ГЭГЭЭРЛИЙН ЯАМНЫ ХЭВЛЭЛ

	УЛААНБААТАР 1965

	 

	Н. В. Гоголь

	ВЕЧЕРА НА ХУТОРЬ БЛИЗЪ ДИКАНЬКИ

	 

	Орчуулсан Д. Гомбожав

	Редактор Г. Цэнджав

	Техник редактор Б. Дашлэгцэг

	Хавтсыг Д. Цэвээнсүрэн зурав.

	Хянагч Ж. Жамъян, Г. Бямбажал

	 

	А-23651 

	Зах. № 475 

	Үнэ...

	1965 оны 9-р сард хэвлүүлэхээр хэвлэлийн комбинатад шилжүүлж 

	1966 оны 1-р сард 10 000 ширхэг хэвлэв. 

	Цаасны хэмжээ 84Х108 1/32 

	Хэвлэлийн хуудас 7, 

	 

	Сүхбаатарын нэрэмжит хэвлэлийн комбинатад хэвлэв.

	Улаанбаатар, Д. Сүхбаатарын нэрэмжит талбай, 2.

